
Збор правілаў добрай справы



Аляксандр КОЎКА

БУКВАР ЖУРНАЛІСТА

ЗБОР ПРАВІЛАЎ

ДОБРАЙ СПРАВЫ

Крок за крокам

ПРЫВІТАННЕ!

Ты любіш чытаць? Ты ўмееш цікава расказваць сябрам пра тое, што ўбачыў ці пачуў? Ты ведаеш, як прыцягнуць увагу? Ты смела імкнешся зрабіць сваё жыццё яшчэ ярчэйшым?

Як!?. Ты яшчэ не юнкор?!.

А хочаш ім быць?

Перад табой – “Буквар журналіста”. Давай разам вывучаць яго. У кнізе – 15 сустрэч. Ты можаш “прыняць удзел” толькі ў першай, можаш выканаць толькі два-тры хатнія заданні. Калі ж ты хочаш дасягнуць пастаўленай мэты і стаць юнкорам, то абавязкова “наведаеш” усе пятнаццаць сустрэч, выканаеш усе заданні (можна паступова, паэтапна), прыслухаешся да парад і рэкамендацый.

Журналістыка – гэта праца. Гэта адзін з самых цікавых заняткаў на свеце, але, перш за ўсё, гэта праца. Яна вельмі складаная і, у той жа час, незвычайна простая. Прафесіяналізм у ёй дасягаецца пастаяннымі разважаннямі аб сэнсе сваёй справы і сістэматычнай практыкай.

Кажуць, што газета – гэта гісторыя свету за адныя суткі. Не было ніводнага выпадку, каб за сусткі нічога не здарылася.
Як пісаць для газеты? Правіла простыя! Спрабуй! Зрабіць усё па інструкцыі – 50% поспеху! Галоўнае - праяўляць ініцыятыву! Памятай – ніхто, нідзе і ніколі не навучыць цябе журналістыцы! Ёсць толькі адзін чалавек, які здольны на гэта. Ты сам. Калі ты сапраўды хочаш стаць прафесіяналам, то абавязкова станеш ім!

Усё, што напісана на далейшых старонках – парады і правілы добрай газетнай журналістыкі. Мы з табой пагаворым пра тое, што яднае практычна ўсе інфармацыйныя жанры – аб асноўных правілах падрыхтоўкі і напісання газетнага матэрыялу. “Правілы” – гэта звычайна “прадпісанні”, “законы”, “дырэктывы”. У нас жа тут ёсць і “парады”, “устаноўкі”, “падказкі”, “шпаргалкі”. Гэта аб’яднаны досвед тых, хто раней за цябе прыйшоў у журналістыку і штосьці ў ёй ужо зразумеў. Цяпер – справа за табой.
Давай, наперад! У цябе ўсё атрымаецца!
Сустрэча 1.
ТЫ – ЖУРНАЛІСТ

ПРАВЕР СЯБЕ! ПАВЕР У СЯБЕ!
У журналістыцы ўсё пачынаецца з карэспандэнта. Перш за ўсё неабходна сабраць ураджай навін!
Для паспяховай працы карэспандэнту неабходна мець некаторыя асаблівыя рысы характару. Гэта справядлівасць, цікаўнасць, дакладнасць, уменне адчуваць навіны і заўважаць факты, уменне выклікаць людзей на размову, энергічнасць, дысцыплінаванасць і адказнасць.

У ідэале журналіст павінен мець гуманітарную адукацыю, а таксама добра разбірацца ў многіх галінах жыцця. Хаця, безумоўна, вывучыць усе навукі немагчыма.

Часта задаюць пытанне: “А ці не лепш знайсці гатовага спецыяліста з той ці іншай галіны і навучыць яго быць карэспандэнтам?”. Можна. Але кожны рэдактар у адказ скажа: “Дайце мне добрага карэспандэнта, які ведае, як здабываць інфармацыю!”. Вось гэтаму і неабходна навучыцца.

Які ён – ДОБРЫ МАТЭРЫЯЛ?
Журналіст ніколі не павінен забываць пра тое, што самая галоўная якасць апублікаванага матэрыялу – яго ДАКЛАДНАСЦЬ. Акрамя таго, ён павінен адпавядаць прапісным ісцінам добрай журналістыкі – БЫЦЬ КАРОТКІМ і ЗРАЗУМЕЛЫМ.
Дакладнасць. Нішто так не падрывае даверу чытача да газеты, як яе некампетэнтнасці. Недакладны матэрыял не толькі дрэнны, ён можа нашкодзіць.

Лаканічнасць. Жывы і выразны матэрыял заўсёды кароткі і не змяшчае падрабязнасцей, якія самі па сабе падаюцца лішнімі.

Зразумеласць. Заўсёды неабходна памятаць, што любое паведамленне павінна быць зразумелым, не несці ў сабе дваякасці.
ЗАСЯЧЫЦЕ САБЕ НА НОСЕ
Журналісцкі матэрыял павінен утрымліваць НАВІНУ.
Навіна павінна быць РЭДКАЙ, ЦІКАВАЙ БОЛЬШАСЦІ ЧЫТАЧОЎ.

Да таго ж, навіна павінна быць ЦІКАВА НАПІСАНА!
НА ПАМЫЛКАХ ВУЧЫМСЯ
ПЕРШЫ ПОЯС – БЕЛЫ
У школах раёна пачаліся заняткі ў секцыях каратэ, вядуць якія, прычым бясплатна, вучні вядомага трэнера Алейнікава.

Заняткі сталі вельмі папулярнымі сярод соцень хлопчыкаў.

Чаму вучыць каратэ? Не толькі быць моцным і спрытным, але і паважаць старэйшых, адзін аднаго. Сапраўдны каратыст ніколі не пакрыўдзіць слабога і безабароннага.
У снежні юныя каратысты будуць здаваць свой першы экзамен – на белы пояс.

В.К.

Падумай, ці ёсць у гэтым матэрыяле, напісаным юным карэспандэнтам, усе прыкметы добрай журналістыкі?
Ён напісаны ёмка, гэты значны плюс. Аўтар не стаў “ліць ваду” і раздзімаць інфармацыю, якой валодае. Але ці дакладны матэрыял? Пытанні ўзнікаюць з першага сказа.
1. Няўжо і сапраўды ва ўсіх школах раёна сталі займацца каратэ?
2. Чым вядомы трэнер Алейнікаў? Улічвай і тое, што не ўсе чытачы добра разбіраюцца ў спорце і яго гісторыі.

3. Чаму заняткі сталі папулярнымі сярод хлопчыкаў? Няўжо раней гэты від спорту не быў ім даступным?

Бачыш, колькі пытанняў. Значыць, кожны чытач зразумее прыведзеныя фразы па-свойму. Гэта гаворыць пра тое, што ў матэрыяле няма і дакладнай зразумеласці.

Акрамя таго, паколькі мы не ведаем, ці займаецца сам аўтар каратэ, нядрэнна было б у заметцы прывесці крыніцу, з якой была атрымана інфармацыя. Ці то яму пра гэта расказаў сябар, ці то адзін з трэнераў. Калі ў матэрыяле ёсць спасылка на крыніцу, ён выглядае больш дакладным.

ТВОРЧАЯ КУХНЯ

Правярай двойчы: нумары тэлефонаў, назвы вуліц, прозвішчы і імёны.

Памятай правіла самай лепшай крыніцы: цытаваць можна толькі таго, хто займае становішча, якое абавязвае ведаць сапраўды дакладную інфармацыю.

Не дапускай меркаванняў. Не “здагадвайся”, якія ініцыялы могуць стаяць побач з гэтым прозвішчам. Ты павінен гэта ведаць!

Сцвярджэнні, якія не будуць відавочнымі для чытачоў, патрабуюць адпаведнай спасылкі на крыніцу.

Будзь прафесіянальным, але не сумным!

СЮРПРЫЗ НА ДЭСЕРТ

Паходжанне слова “газета” прынята весці ад назвы сярэбранай венецыянскай манеты чаканкі 1538 года. За такі кошт жыхары рэспублікі маглі набыць неперыядычную паперку з навінамі.

Дарэчы, першая расійская газета “Ведомости” каштавала ад аднаго да чатырох грошаў. Грошамі называлася палова капейкі. Кошт гэты для свайго часу быў немалым: тры грошы за сваю працу атрымліваў у дзень наборшчык газеты.

ХАТНЯЕ ЗАДАННЕ

1. Знайдзі якую-небудзь навіну. Яна можа быць зусім побач: у школе, дома, у двары, гуртку. Галоўнае – яе заўважыць і напісаць зацемку дакладна, ёміста і зразумела.

2. Спытай сябе: ці рэдкая гэта навіна, як ты змог бы яе напісаць?

3. Увечары сядзь за стол, падумай крытычна і напішы спачатку тыя якасці, што неабходныя ў прафесіі журналіста, якімі ты ўжо валодаеш, потым тыя, якіх табе не хапае, і нарэшце тыя, што на твой погляд не трапілі ў спіс.

Сустрэча 2.

АДКУЛЬ БЯРУЦЦА ТЭМЫ?

ТЭМА, МАЯ ТЭМАЧКА

Журналіст-навічок павінен для пачатку здзівіцца: які вялікі свет! А потым спужацца: пра што пісаць?

Не хвалюйся! Зараз знойдзем.

Вялікі свет, кажаш? Правільна. Але калі ты не быў ні ў Афрыцы, ні на полюсах, табе і пісаць пра гэта не давядзецца. Аднак сусветныя падзеі як-небудзь ды закранулі твой горад, вёску, сям’ю...

Сусветная вайна да гэтага часу жыве побач – у памяці старых. Цяперашнія войны – нехта з блізкіх так ці інакш абпалены іх пламем...

Мірныя працэсы: пашырэнне культурных і эканамічных сувязей, эміграцыя, інтэграцыя...

Звузім далягляд: наша краіна. Яе праблемы закранаюць і старога і малога. Школа, дом, бібліятэка, вуліца – гэта тваё штодзённае кола.

Давай падзелім увесь гэты неабдымны хаас праблем на тры вялікія групы:

- У СВЕЦЕ,

- У КРАІНЕ,

- ВА МНЕ.

На апошнім пункце спынімся больш падрабязна.

Ты расцеш, пазнаеш жыццё. Ты радуешся, хвалюешся, спадзяешся, перажываеш... Ты думаеш, што гэтага ніхто не заўважае, што гэта нікому не патрэбна. Але ж для цябе гэта нашмат цікавей за ўсялякую палітыку. Значыць, ты зможаш напісаць пра гэта так, как і іншым было цікава.

Праз прызму “ВА МНЕ” ты можаш разглядаць і дзве папярэднія групы тэм: ТВАЕ адносіны да падзей сусветнага маштабу, ТВАЁ ўспрыманне праблем нашай краіны.

Памятай адно: ЦІКАВА ТАБЕ – ЦІКАВА ЧЫТАЧАМ!

“КУФЭРАК” ЖУРНАЛІСТА

Хачу зазначыць, што чалавек навучыцца добра пісаць, калі створыць нешта падобнае да бабулінага куфэрка. Ты павінны калекцыянаваць словы, фразы, збіраць колеры, пахі, гукі, рухі, якасці, культываваць у сабе асаблівае ўспрыманне звычайных надзённых рэчаў: прабітага кола, перагарэўшай лямпачкі, разарванага кружава, згубленай запіскі, апошняга ўдару лёсу, пачуццё ванітавання ў чалавека, які канчаткова выбіўся з сіл... Мы назапашваем гэтыя кавалачкі з тым, што калі-небудзь яны нас спатрэбяцца.
ВУЗЕЛЬЧЫКІ НА ПАМЯЦЬ

Галоўнае - не прапускаць патрэбную інфармацыю між вушэй. Майстэрства журналіста заключаецца ў тым, каб ПАБАЧЫЦЬ, АБДУМАЦЬ і РАСПАВЕСЦІ.

Рэпарцёры здабываюць інфармацыю з трох крыніц:

- ДАКУМЕНТЫ І ЗАПІСЫ

Дакументам можа быць пратакол сходу, педагагічнага савета, загад дырэктара, якія вы можаце не проста паведаміць, але і пракаментаваць. Дадай сюды газетныя артыкулы, даведнікі – усё, што не падлягае сумненню, і пачатак работы над матэрыялам можна лічыць паспяховым.

- ІНТЭРВ’Ю

Інтэрв’ю – рэч больш вольная. Фраза спартсмена, сказаная табе пасля матча ў раздзявалцы, – гэта ўжо інтэрв’ю. Але як правіла яно прадугледжвае некалькі пытанняў і адказаў на вызначаную тэму. Не ўсяму пачутаму трэба верыць. Калі сумняваецеся, пераправер, ці нават перапытай у субяседніка. Памятай, што за праўдзівасць артыкула адказвае аўтар.

- УЛАСНЫЯ НАЗІРАННІ

Неабходна ўмець заўважаць такія дэталі, якія дапамогуць “перанесці” чытача на месца падзеі. Уласныя назіранні дапамагаюць упрыгожыць матэрыял.

ПРОБА ПЯРА

“ЦЯГНІЦЕ” НА АДЗІНКУ

Дарагія вучні, калі вы дакладна ведаеце, што ваш перасказ параграфа ці развязванне задачы не каштуе больш за двойку, то з усёй моцы прасіце настаўніка паставіць адзінку. У журнале і дзённіку яе не будзе.

Такое вырашэнне (не ставіць адзінкі) было прынята на педсавеце школы (пауза для дружнага “ура!”).

Дарагія настаўнікі, можа і двойкі адменіце?

Ірына Туманава. в. Дварэц.

ДЖУРОЦЫ – СВЯТА ВАДЫ

Летам я адпачывала ў бабулі і дзядулі. Хачу расказаць пра адно армянскае свята. Яно праводзіцца летам. Гэта вельмі незвычайнае свята.

Усе рабяты, якія жывуць у нашым двары, выходзяць на вуліцу з вёдрамі, кружкамі, каструлямі, напоўненымі вадой. І пачынаюць абліваць адзін аднаго.

Здаецца, пасля такога свята ўсе павінны пайсці дамоў чыстымі. Але атрымліваецца наадварот.

Наступае момант, калі ўсё ёмістасці аказваюцца пустымі, тады мы пачынаем браць ваду з калюг. Самі не заўважаем, як становімся бруднымі.

Пасля свята многім у рот трапляюць смяшынкі і мы пачынаем смяяцца без перапынку.

Ліда Даніліна.

ХАТНЯЕ ЗАДАННЕ

1. Якія неабходныя якасці прысутнічаюць у прыведзеных вышэй зацемках (дакладнасць, лаканічнасць, зразумеласць)? Дзе яны патрэбныя, а дзе патрэбныя не ўсе?

2. Да якой катэгорыі тэм адносіцца кожная з зацемак?

3. З якіх крыніц здабыта інфармацыя (дакумент, інтэрв’ю, уласныя назіранні)?

4. Агляніся. Ты ў школе? Ты дома? Ты ў гасцях у сябра? Усё падыходзіць. Пералічы дзесяць тэм, якія ты знайшоў у дадзены момант.

5. Напішы заметку на любую з вызначаных тэм. Выкарыстоўвай розныя крыніцы інфармацыі і назавіце якімі ты карыстаўся.

Сустрэча 3.

ТЭМА ЗНОЙДЗЕНА. ШТО ДАЛЕЙ?

ЯК ЗБІРАЦЬ МАТЭРЫЯЛ І ГУТАРЫЦЬ З ЛЮДЗЬМІ? ЯК ДАМАЎЛЯЦЦА АБ СУСТРЭЧЫ І РЫХТАВАЦЦА ДА ЯЕ? ЗНЕШНІ ВЫГЛЯД ЖУРНАЛІСТА

На мінулай сустрэчы мы гаварылі аб пошуках тэмы для матэрыяла, аб тым, як гэта складана. Але нават калі пераадолены этап пошукаў, тэма знойдзена, аказваецца, што гэта толькі пачатак вашых цяжкасцей. Бо ўсіх этапаў – пяць:

- АФАРМЛЕННЕ ІДЭІ МАТЭРЫЯЛА,

- ЗБОР ФАКТАЎ,

- АНАЛІЗ ФАКТАЎ, СКЛАДАННЕ ПЛАНУ,

- ЧАРНАВІК,

- ПЕРАПРАЦОЎКА ТЭКСТУ.

Сёння мы пагаворым пра другі этам – збор фактаў.

Аднак, для пачатку прыгадаем з якіх крыніц журналіст атрымлівае звесткі. Падказка: 1 – дакументы, 2 – інтэрв’ю, 3 – уласныя назіранні.

УЛАСНЫ ПРЫКЛАД

Рэдактар дае заданне Наташы напісаць матэрыял аб рабоце ветэрынарнага ўрача. ДАКУМЕНТАМ паслужыла аб’ява ў газеце з указаннем адраса і гадзін работы. Юны карэспандэнт абмеркавала ідэю разам з рэдактарам і пачала дзейнічаць.

Для пачатку яна патэлефанавала па апублікаванаму тэлефону.

– Дзень добры. Гэта ветэрынарная лячэбніца? З вамі гаоврыць Наталля Сяргеева, карэспандэнт газеты. У мяне заданне – напісаць матэрыял паб рабоце ветэрынара. Калі можна да вас падысці?

Пасля гэтага пачала рыхтавацца да сустрэчы. Перш за ўсё – аб чым пытаць урача?

ІДЭЯ сучаснага Айбаліта адразу навеяла на такія пытанні: 1 – ён пад дрэвам сядзіць ці дзе? 2 – прыходзь да яго лячыцца і карова, і валчыца? І яшчэ хто? 3 – усім па парадку дае шакаладку? Гогалем-могалем поіць ці чым? 4 – дома ў яго сабака, малпачка ці хто іншы?

Літаратурны вобраз дапамог сфармуляваць уласныя пытанні.

Цяпер як апрануцца? Калі б Наташа ішла ў тэатр гутарыць з рэжысёрам, то неабходна было б апрануцца шыкоўна, каб не шакіраваць гледачоў і работнікаў джынсамі і красоўкамі. На будоўлю, безумоўна, не апранала б боцікі на абцасах і доўгае паліто. Наташа надзела штаны, джэмпер і куртку. Самае звычайнае адзенне для кожнага дня.

Ветэрынарам аказалася спагадлівая жанчына, праблем з сустрэчай у Наташы не было. Пачаўся этап ЗБОРА ФАКТАЎ. А крыніцай стала... Правільна – ІНТЭРВ’Ю.

Праўда, размаўляць ветэрынару з дзяўчынкай не было калі, яна прымала пацыентаў. У Наташы паявілася трэцяя, вельмі цікавая крыніца матэрыялу, УЛАСНЫЯ НАЗІРАННІ.

Усе астратнія этапы – творчыя, у дзяўчынкі былі дома за пісьмовым сталом. У выніку атрымалася інтэрв’ю “Птушачку шкада...”

ПРОБА ПЯРА

ПТУШАЧКУ ШКАДА...

Добры доктар Айбаліт, як вядома, сядзіць пад дрэвам. А дзе ж працуюць сучасныя Айбаліты

Каб адказаць на гэта пытанне, адправілася ў ветэрынарную лячэбніцу, якая знаходзіцца на вуліцы Маскоўская.

Вось я ў кабінеце ўрача Таццяны Аляксандраўны Скарынінай. Папрасіла дазволу папрысутнічаць на прыёме, і мы з ёй чакаем пацыентаў. Выкарыстоўваючы вольныя хвілінкі, задаю пытанні.

– Чаму вы сталі менавіта ветэрынарам?

– Я нарадзілася ў сельскай мясцовасці і вельмі люблю жывёл. Ужо ў 7 класе я выбрала гэту прафесію.

– А ці бываюць у вас на прыёме якія-небудзь асаблівыя жывёлы ці толькі кошкі ды сабакі?

– Прыносяць хамякоў, птушак. Часам даводзіцца выязджаць на дом лячыць кароў, коз, свіней.

– На якія сродкі існуе ваша лячэбніца? Лекі ж цяпер вельмі дарагія.

– Самі мы не набываем, нам дастаўляюць з аптэк.

– А ў вас дома ёсць жывёлы?

– Так, кошка.

А вось і першы пацыент – шчаня афгана. Ён няўдала скочыў і пашкодзіў сабе лапку. У выніку – расцяжэнне звязак.

Упэўнілася, што жывёлы, як і людзі, на прыёме ва ўрача вядуць сябе па-рознаму: адныя спакойна чакаюць сваёй чаргі, з лёгкасцю пераносяць працэдуры, а іншыя хвалююцца. Сабакі скуляць, кошкі мяукаюць.

Шчанюка спаніеля прынеслі на прышчэпку. Іх неабходна рабіць жывёлам, каб перасцерагчы ад хвароб.

Чаго я толькі не даведалася, пабываўшы на прыёме ва ўчара Таццяны Аляксандраўны.

Наталля Сяргеева.

ХАТНЯЕ ЗАДАННЕ

1. Знайдзі ў якасці крыніцы які-небудзь дакумент (загад, даведка, інфармацыйнае паведамленне, аб’ява, даведнік, ліст ці дакумент з сямейнага архіва). Паспрабуй сфармуляваць ідэю будучага матэрыяла.

2. Збірай факты. Чым больш, тым лепш. Гутары з людзьмі, назірайце, шукай у пісьмовых крыніцах. Пераправярай.

3. Прааналізуй сабраныя факты. Выберы самыя галоўныя і цікавыя (вось чаму збіраць неабходна больш, каб было з чаго выбіраць). Складзі план матэрыялу.

4. Пачынай пісаць. Не бойся. НАПІШЫ ХОЦЬ ШТО-НЕБУДЗЬ. Гэта чарнавік. Тут ты можаш мараць і выпраўляць, колькі заўгодна. А не спадабаецца, наогул парві і выкінь. Пачні ўсё спачатку.

Сустрэча 4.

ЯК ПІСАЦЬ МАТЭРЫЯЛ?

ВУЗЕЛЬЧЫКІ НА ПАМЯЦЬ

Увесь час памятай, што матэрыял – гэта падборка фактаў, майстарскі выкладзеных і ўмела скампанаваных.

Выбіраючы падачу, замудася:

- Ці свежая ваша інфармацыя? Калі так, дык як лепш падаць самыя экстраныя моманты? Калі падзея не першай свежасці, то як найбольш цікава падаць яе сёння?

- Што ў матэрыяле самае галоўнае – людзі ці падзеі?

- Наколькі сам чытач можа валодаць інфармацыяй аб падзеі?

- Наколькі гэта важна для чытача?

АДЗІН НА АДЗІН З ЧЫСТЫМ АРКУШАМ ПАПЕРЫ.

ВЫБАР ЦЭНТРАЛЬНАЙ ДУМКІ

На мінулай сустрэчы мы ўмоўна вызначылі пяць этапаў работы над матэрыялам (прыгадаем: 1 – афармленне ідэі, 2 – збор фактаў, 3 – аналіз фактаў і складанне плану, 4 – чарнавік, 5 – перапрацоўка тэксту). Мы разам паглядзелі, як афармлялася ідэя заметкі пра ветэрынара, вырашылі, як трэба апранацца, ідучы на інтэрв’ю.

Цяпер – пра трэці этап. АНАЛІЗаваць факты ты можаш і ў працэсе іх збору, тады зразумееш, чаго цябе яшчэ не хапае. Але, здаецца, што матэрыялу ўжо дастаткова. Ты садаеш за пісьмовы стол.

Пра што будзе твой артыкул? Адкажы сабе адным кароткім сказам. Гэта і будзе ГАЛОЎНАЯ ДУМКА. Цяпер вызнгачым, якія з сабраных фактаў найбольш якія?

Якія пытанні могуць паявіцца ў чытача, і што ён будзе чакаць ад твайго артыкула? Пастарайся адказаць на іх.

У якім тоне будзе напісаны артыкул – трывожным, гумарыстычным, пагрозлівым? Гэта таксама залежыць ад мэты матэрыялу. Калі ты гаворыш пра экалагічныя праблемы, якія пагражаюць жыццю людзей, то, сам разумееш, што гумарыстычны тон не падыдзе.

Вызначся таксама ад трэцяй ці першай асобы будзеш весці свой расказ.

СКЛАДАННЕ ПЛАНУ. Гэта твая асабістая справа. Кожны складае па-рознаму. Нехта піша яго, як да школьнага сачынення. Іншы проста пералічвае сабе самыя важныя факты і нумаруе іх у тым парадку, у якім яны павінны стаяць у матэрыяле. Трэці проста вылучае яркія факты ў сваім блакноце чырвоным алоўкам, каб хутчэй заўважыць, і абмяжоўваецца гэтым.

Выпрацуй сваю стратэгію. Ніхто не пабачыць твайго плану, не паставіць табе адзнаку. Гэта твой працоўны інструмент. Чытач пабачыць толькі вынік працы. Ён павінен быць выдатным!

ПРОБА ПЯРА

ГЭТА СТЫХІЙНАЕ БЕДСТВА!

У нашай гімназіі прайшла эканамічная гульня. Мама кажа, што гэта стыхійнае бедства, таму што ў гэты дзень ніхто не вучыцца. Усе носяцца туды-сюды, нешта прапаноўваюць. Шум-гам-тарарам! Цудоўна! Нам падабаецца! А дзе яшчэ школьнікам зарабіць грошы?

У гэтым годзе наш клас падзяліўся на асобныя групы, у кожнай была свая справа. Я, Алег Карагін, Цёма Міраў і Ягор Карабанаў арганізавалі фірму “Фатон”.

У нас можна было пагуляць на прыстаўках, паглядзець відэафільм. Мы ўзялі ў арэнду адзін пакой, абсталявалі яго: тэлевізары, прыстаўкі, відэамагнітафон, касеты – усё прынеслі з дому, хто што.

Жадаючых пагуляць было шмат. Асаблівым попытам карысталася прыстаўка “Sega”. Шкада толькі, што дзень хутка закончыўся.

Пасля гульні мы прыбраліся ў класе, разабраліся ў нашай бухгалтэрыі. З выручаных грошай заплацілі за арэнду памяшкання, падатак з прыбытку. Астатнія грошы падзялілі паміж сабой. Атрымалася ні многа, ні мала.

Гульня праходзіла 4 сакавіка. А на наступны дзень я купіў матулі кветкі да свята.

Саша Казанцаў.

АЙ-Я-ЯЙ!

Давай ўзгадаем хатняе заданне з сустрэчы 2. Мы прасілі назваць дзесяць тэм, якія побач з табой. Не думалі, што яно будзе такім складаным. Многія назвалі: “дом”, “школа”, “тэлебачанне”, “надвор’е”, “газета”. Гэта не тэмы , а групы тэм.

Паспрабуй напісаць на тэму “Школа” і ты не зможаш, заблытаешся ў сваіх думках. А калі ўзяць канкрэтныя “Новы дырэктар”, “Што я бачу са школьнага акна”, “Вялікі перапынак”, тады тваім фантазіі і імпэту можна будзе толькі пазайздросціць.

Ты ўсё зразумеў?

ХАТНЯЕ ЗАДАННЕ

Ты ўважліва прачытаў тое, што напісана Сашай Казанцавым у заметцы пад назвай “Гэта стыхійнае бедства!”?

1. Якая, па-твойму, галоўная думка матэрыялу? Скажы яе адным сказам.

2. Якімі крыніцамі карыстаўся аўтар (дакумент, інтэрв’ю, уласныя назіранні)?.

3. Ад якой асобы вядзецца расказ?

4. Да якой вялікай групы тэм адносіцца заметка (у свеце, у краіне, ва мне)?

5. Ці ўзніклі ў чытача пытанні, на якія аўтар не адказаў? Ці цалкам раскрыта канцэпцыя матэрыялу?

А цяпер, ЗАДАННЕ ТВОРЧАЕ.

- Выберы любую тэму для матэрыяла.

- Збяры факты і прааналізуй іх.

- Вызнач галоўную думку будучага матэрыялу.

Напішы адным сказам галоўную думку твайго матэрыяла, а потым і саму заметку.

Сустрэча 5.

МОВА І СТЫЛЬ ГАЗЕТЫ

ФАКТЫ І МАСТАЦКАЕ СЛОВА

Мы дамовіліся, што тэмай для газетнага матэрыялу можа быць усё, што цікавіць цябе: ЦІКАВА ТАБЕ – ЦІКАВА ЧЫТАЧАМ!

Мы разам прайшлі тры этапы работы над матэрыялам: афармленне ідэі, збор фактаў, аналіз фактаў і складанне плану.

Цяпер самы складаны этап – ЧАРНАВІК.

Ты ўжо ведаеш, ШТО ты хочаш напісаць, але пакуль не зусім уяўляеш, ЯК гэта зрабіць. Паспрабуй стары выпрабаваны спосаб – ПІШЫ ТАК, ЯК ГАВОРЫШ.

Гэта не значыць, што неабходна выкарыстоўваць ўсялякія размоўныя фенечкі, напрыклад “Не, ты толькі ўяві, стары!”. Спосаб заключаецца ў тым, каб у чытач думаў, што ты яму РАСКАЗВАЕШ.

Калі ты нешта расказваеш вусна, то не заўважаеш, як выбіраеш самыя яркія факты, якія запомніліся, і словы падбіраеш... мастацкія.

Пры кампаноўцы матэрыялу карысна задаць сабе наступныя пытанні:

1. Якая асноўная тэма, ад якой ты не павінен далёка адыходзіць?

2. Ці дапамогуць у напісанні матэрыялу цытаты і дыялогі? Ці стануць яны паспяховымі звязкамі? Ці знойдзецца наогул месца для пытанняў і адказаў?

3. Ці патрэбныя ў матэрыяле прыклады з жыцця? Ці ёсць яны ў цябе?

4. Калі табе вядомыя два пункты гледжання па дадзеным пытанні, ці неабходна пісаць абодва?

Каб ФАКТ і тваё СЛОВА адпавядалі адзін другому, неабходна перайсці да пятага этапа работы над матэрыялам – АПРАЦОЎКА ТЭКСТУ.

Ты захапіўся, калі пісаў? Тваё дзецішча здаецца табе ідэальным, што ты не бачыш у ім недахопаў? Адкладзі яго ў бок на дзень, ці хаця б на некалькі гадзін. Паглядзі па-новаму. Чагосьці не хапае?.. Нешта лішняе?..

Пераканайся яшчэ раз, што ўсе ФАКТЫ “ляглі” на паперу.

ВУЗЕЛЬЧЫКІ НА ПАМЯЦЬ

Запомні некалькі прынцыпаў добрага стылю:

1. Пішы энергічна. Не “двойка была пастаўлена”, а “двойку паставілі”.

2. Дзеяловы падбірай моцныя, энергічныя. Яны ствараюць больш дакладны малюнак падзеі. Прыметнікі выкарыстоўвай беражліва. Навошта пісаць “суседка моцна крычала”, калі крычаць можна толькі моцна.

3. Карыстайся простымі словамі, не выкарыстоўвай модныя, замежныя, прафесійныя тэрміны, якія не зразумелы чытачу. Калі ты не можаш абысціся без гэтых слоў, тады абавязкова растлумач іх.

4. Фразы не павінны быць доўгімі. Адна думка – адзін сказ.

5. Выкарыстоўвай дэталі, якія выклікаюць у чытача ўяўленне, быццам ён прысутнічае на месцы дзеяння. Паказвай, а не расказвай.

6. Не рабі пустых сцвярджэнняў: “яна добрая і клапатлівая”. Чытач не абавязаны верыць. Дакажы прыкладам, які сведчыць.

7. У матэрыяле павінна змяшчацца і перадгісторыя падзеі. Каб у чытача разумеў. Матэрыял павінны “стаяць на ўласных нагах”.

8. Тлумач складаныя тэмы. Выкарыстоўвай параўнанні.

9. Значныя словы стаў у пачатку і канцы сказаў.

10. Прачытай артыкул услых – так лягчэй заўважыць слабыя месцы.

11. ЧЫТАЧ ПАВІНЕН ВЕДАЦЬ УСЁ. Ніякіх недасказанняў. Калі ў заметцы не названа крыніца інфармацыі, яна павінна ўсё роўна прачытвацца.

ПІШАМ...

“ФІКУС” НЕ АТРЫМАЎСЯ

Кожнаму вядома, што Новы год святкуецца 31 снежня. А вучні 10 класа N-школы зрабілі гэта свята 23 кастрычніка. Перад урокам філасофіі каля школьнай дошкі паставілі двухмятровы фікус у вядры, які адлюстроўваў ёлку. Расліна была ўпрыгожана падручнымі матэрыяламі: стужкамі, ручкамі, ключамі ад кабінета.

Каля “ёлкі” на падлозе вучні намалявалі мелам чалавечыя сляды, на дошчы красаваліся Дзед Мароз і Снягурка і надпіс “З Новым Годам!”.

Аднак не думайце, што ўсе вучні 10 класа страцілі розум. Проста яны не любяць урок філасофіі і лектара, які ўвесь час мерае шагамі прастору перад дошкай. Вядро з фікусам на яго “шляху” павінна было перашкодзіць.

Аднак, на працягу ўсяго ўрока настаўнік старанна абыходзіў расліну, а вучні толькі локці сабе грызлі з дасады.                                                          Надзея.

...І РАЗБІРАЕМ

1. Карцінка намалявана дастаткова ярка. Канкрэтныя дэталі ствараюць эфект прысутнасці.

2. Дзеясловы моцныя: “мерае прастору”, “грызлі локці”.

3. Прыметнікі толькі самыя неабходныя: падручныя матэрыялы, чалавечыя сляды.

ПРОБА ПЯРА

ЗОРНАЕ НЕБА – МАЯ ЛЮБОЎ

Зорнае неба... Здаўна людзі, гледзячы на яго, захапляліся яго прыгажосцю. Цяпер я таксама кожны вечар шукаю знаёмыя сузор’і: “Вялікая Мядзведзіца” махае мне хвастом, “Цялец” падміргвае “Альдэбаранам”, “Арол” глядзіць зверху, “Арктур” ляціць на сваім парашуціку “Волапасе”.

А ўсё пачыналася з зорнай школы планетарыя, у якую я хадзіла ў жніўні.

Нам распавядалі старадаўнія легенды пра зоркі, паказвалі іх на купале планетарыя пад незвычайную касмічную музыку. А яшчэ нам задавалі пытанні, і тыя, хто правільна на іх адказваў, атрымліваў “астраадзіначку”.

Я назбірала больш за іншых “астраадзіначак” і мне падарылі астранамічны каляндар. Я даведалася шмат новага і цікавага пра зоркі і планеты.

Вялікі дзякуй табе, планетарый!

Насця Старцава.

ХАТНЯЕ ЗАДАННЕ

1. Выкарыстоўваючы прынцыпы добрага стылю (глядзі “Вузельчыкі на памяць”), пісьмова разбяры матэрыял “Зорнае неба – мая любоў”.

2. У сказе “вучань сеў на месца”, замяняючы па чарзе ўсе словы на сінонімы, паспрабуй дабіцца рознай змястоўнай і эмацыянальнай афарбоўкі. Напішы свае варыянты.

3. У мінулы раз ты складаў сабе спісак з 10 тэм. Напішы заметку на адну з іх. Ацані, ці ўдала яны былі выбраны і сфармуляваны.

Сустрэча 6.

АБ ЖУРНАЛІСЦКІХ ЖАНРАХ

ЁСЦЬ ЖАНРЫ РОЗНЫЯ...

Вазьмі любую свежую газету і ўважліва прачытай яе. Заўважыў, што матэрыялы ў ёй розныя па памерах, па дакладнасці напісання, па стылю?

У газеце ты знойдзеш інфармацыйныя заметкі, рэпартажы, артыкулы, нарысы, справаздачы, інтэрв’ю, карэспандэнцыі, рэцэнзіі, фельетоны і інш. Гэта прадстаўнікі розных газетных жанраў. У кожнага з іх свае асаблівасці, але агульным з’яўляецца тое, што любы матэрыял заснаваны на дакладных і добра правераных фактах.

Адзін нумар газеты можа змясціць амаль усе журналісцкія жанры. Таму такі нумар добра глядзіцца і з задавальненнем чытаецца.

Акрамя журналісцкіх жанраў на старонках многіх газет друкуюцца творы літаратурных жанраў: апавяданні, вершы, песні, казкі, паэмы і г.д. Яны робяць газеты больш разнастайнымі і цікавымі.

ХТО ЁСЦЬ ХТО?

Калі рэдактар дае табе заданне: “Схадзі, вазьмі інтэрв’ю ў таго і таго” ці “Едзь, зробіш рэпартаж”, табе ўжо не даводзіцца думаць, які жанр выбраць для свайго матэрыялу.

А калі ідэя належыць табе, фактаў сабрана шмат, і ты думаеш, як лепш імі распарадзіцца, вось тут і не абысціся без выбару жанра. Бо жанр – гэта спосаб “упакоўкі” фактаў і думак.

Пачнем з простага прыкладу. На вашых вачах адбылося сутыкненне дзвюх машын. Вы набіраеце рэдакцыйны нумар і дыктуеце навіну:

“Сёння, 21 лістапада, у 16 гадзін на перакрыжаванні вуліц Гагарына і Прыпяцкая сутыкнуліся КамАЗ і “Форд”. Наезд учыніў вадзіцель самазвала.

Шафёр-парушальнік правілаў дарожнага руху затрыманы. Пасажыры легкавога аўтамабіля дастаўлены ў бальніцу”.

Розныя жанры адказваюць на розныя пытанні.

ШТО, ДЗЕ, КАЛІ – інфармацыя. “Сутыкнуліся”, “на перакрыжаванні”, “у 16 гадзін”. Толькі факты, якія не змяшчаюць ніякіх падрабязнасцей, не маюць эмацыянальнай афарбоўкі. Гэта – ІНФАРМАЦЫЯ. Ты проста інфармуеш чытача аб падзеі. Тэрміновасць паведамлення не дае магчымасці набраць больш фактаў.

ЯК гэта адбывалася – РЭПАРТАЖ. Усё паказаць, каб чытач быццам сам трапіў на месца здарэння. Дабіцца эфекта прысутнасці. Апісаць разбітую машыну, прыезд і ад’езд “хуткай дапамогі”, паводзіны парушальніка і г.д.

ЧАМУ – ты хочаш даведацца ў спецыялістаў прычыну таго, што здарылася. Задаеш пытанні, якія могуць узнікнуць і ў чытача, кампетэнтным асобам – інспектару ДАІ, следчаму, сведкам. Гэта ІНТЭРВ’Ю.

Часта элементы розных жанраў сустракаюцца ў адным матэрыяле.

Калі ты падрабязна апісваеш падзею, дадаеш свае разважанні і выносіш свае ацэнкі – гэта КАРЭСПАНДЭНЦЫЯ.

Калі ты вырашыў даследаваць праблему, набраў статыстычныя дадзеныя за некалькі гадоў, пазнаёміўся з меркаваннем спецыялістаў, параўнаў са станам гэтай праблемы ў іншых месцах, усё прааналізаваў – гэта праца называецца АРТЫКУЛАМ. Жанр складаны, таму аналітычны.

Крыху пазней мы пазнаёмімся з асноўнымі жанрамі журналістыкі больш падрабязна.

ГАРТАЮЧЫ ГАЗЕТЫ

Возьмем любую газету.

Традыцыйна на першай старонцы размешчаны фотаздымак ці карцінка, якая ілюструе важны матэрыял нумару. Яшчэ тут размяшчаюць анонсы публікацый газеты, ПЕРАДАВІЦЫ – матэрыялы напісаныя ад імя рэдакцыі (не падпісаныя, без канкрэтнага аўтара).

2 і 3 поласы (так называюцца газетныя стронкі) часцей за ўсё змяшчаюць падборкі кароткіх ІНФАРМАЦЫЙНЫХ ЗАМЕТАК. Для іх “асноўная канструкцыя” – факты.

Далей – АРТЫКУЛЫ, РЭПАРТАЖЫ, АПЫТАННІ. У “падвале” (ніжняя частка паласы) могуць быць размешчаны РЭЦЭНЗІІ, СПРАВАЗДАЧЫ. Многія газеты адводзяць літаратурную старонку, дзе публікуюць АПАВЯДАННІ, ВЕРШЫ, ЗАМАЛЁЎКІ.

Для апошняй старонкі характэрны “вольныя” матэрыялы – АНЕКДОТЫ, РЭКЛАМА, КРЫЖАВАНКА.

ХАТНЯЕ ЗАДАННЕ

1. Вазьмі любую газету. Зрабі яе агляд. Ці знайшоў знаёмыя жанры? Пакажы перавагі матэрыялаў, якія спадабаліся, недахопы слабых, на твой погляд, публікацый.

2. Наша тэма – “Перапынак”. Выберы жанр у якім ты напішаш на гэту тэму. Збяры матэрыял. Ты можаш абмежавацца толькі сваім класам, можаш узяць усю школу, а можа табе давядзецца пабываць і ў іншых месцах.

Сустрэча 7.

ЗАГАЛОВАК: 
СКАЗАЦЬ УСЁ І - КОРАТКА

ЯК КАРАБЕЛЬ НАЗАВЕШ...

Уяві сабе газету без загалоўкаў. Па-першае, ты не здолееш хутка разабрацца ў матэрыялах, а па-другое, гэта проста непрыгожа і нумар не будзе глядзецца.

Загалоўкі выконваюць некалькі важных задач:

1. Загаловак павінен падводзіць чытача да зместа артыкула. Паколькі інтарэсы чытачоў самыя розныя, загаловак, які прыцягнуў увагу аднаго, пакіне абыякавым другога. Можа стацца і так, што чытач атрымае ўсю неабходную інфармацыю ўжо з загалоўка. Напрыклад: “Дзядзечка Біл камп’ютэр купіў”. Для тых, хто любіць хутка праглядаць матэрыялы, гэтага загалоўка цалкам дастаткова, каб уявіць аб чым будзе ісці гаворка ў заметцы.

Існуюць розныя тыпы загалоўкаў: пытальныя (“Што ў нас на першае?”), сцвярджальныя ці інфармуючыя (“Гараць гірлянды ў сталіцы”), клічныя (“Не здадзімся настаўнікам!”), у выглядзе звароту (“Сябруйце з намі!”) і іншыя.

Часта журналісты імкнуцца да таго, каб загалоўкі інтрыгавалі чытача, застаўлялі адкласці ўсе справы і прачытаць матэрыял. Калі вам сустрэнецца загаловак “На “біс” – першы “парт”, вы абавязкова прычытаеце заметку, бо захочаце даведацца, што такое “парт”. А вось матэрыял пад загалоўкам “Дзяўчынкам гэта нецікава” абавязкова прачытаюць усе дзяўчынкі (з цікаўнасці!) і тым больш хлопчыкі (бо тут ёсць намёк на мужчынскую тэму).

Добра глядзяцца і ўспрымаюцца загалоўкі, у якіх выкарыстоўваюцца розныя літаратурныя прыёмы: метафары, цытаты, крылатыя словы і выразы (“Ключ” ад школы”, “Школы ўсякія патрэбны…”, “Хлопчык хоча ў Тамбоў”).

2. Загалоўкі дапамагаюць размеркаваць матэрыялы па ступені важнасці. Сваімі памерамі і размяшчэннем яны даюць чытачу зразумець, наколькі рэдакцыя лічыць гэтыя матэрыялы цікавымі.

3. Загалоўкі разбіваюць тэкст матэрыялаў, выконваючы такім чынам афарміцельскія задачы.

На “рэдакцыйнай кухні”, дзе макетуецца нумар, не бывае другарадных “прыпраў”, і загаловак лічыцца адной з асноўных.

ВУЗЕЛЬЧЫКІ НА ПАМЯЦЬ

У загалоўках павінна змяшчацца асноўная думка матэрыялу. У іх не трэба змяншаць ці павялічваць значэнне фактаў.

Каб загаловак мог ёмка адлюстраваць асноўную думку, ён павінен быць канкрэтным. Слабыя загалоўкі атрымліваюцца пры выкарыстанні слоў, што не маюць дачынення да матэрыялу. Памятайце! Добры загаловак змяшчае толькі дакладныя, ключавыя словы.
Калі журналіст вельмі доўга корпаецца ў пошуках дакладнай фармулёўкі загалоўка, гэта значыць, што сама ідэя вызначана вельмі туманна.

Чым карацейшы загаловак, тым ён больш выразны. Можна карыстацца такім прыёмам: напішыце звычайны сказ, які перадае сутнасць матэрыялу, потым прыбярыце лішнія словы. У выніку, як правіла, застаецца добры загаловак.

Загаловак павінен не толькі ясна чытацца, але і быць зразумелым. Не трэба выкарыстоўваць рэбусы. Напрыклад да загалоўка “Свята СМІДа” давядзецца размясціць цэлы сказ, што СМІД – гэта не прозвішча, не заклінанне, а толькі Саюз моладзі і дзяцей.

Звычайна загалоўкі пішуць у цяперашнім часе (“Еду ў летнік”). Але ёсць і выключэнні, асабліва калі матэрыял прысвечаны гістарычным падзеям (“Галілей вынайшаў тэлескоп”).

Адным словам, пазбягай непатрэбных слоў, шукай аптымальную даўжыню загалоўка. Памятай – ЗАГАЛОВАК ПАВІНЕН ПАДАВАЦЬ МАТЭРЫЯЛ.

АЙ-Я-ЯЙ!

Многія думаюць: быў бы матэрыял, а загаловак знойдзецца. Вось і атрымліваюцца многія заметкі без назвы. Тым, хто лічыць, што загалоўкі прыдумляць лёгка, прапануем правесці эксперымент: вазьміце любую газету і паспрабуйце да напісаных матэрыялаў падабраць найлепшыя загалоўкі. Але такія, каб у іх не было слоў іншых загалоўкаў, каб лішняга месца не займаў, непажаданых асацыяцый не выклікаў, не быў штампам і г.д.

Гэта папрок не ўсім. Нехта імкнецца прыдумаць загаловак да свайго матэрыяла, але атрымліваецца, што яго вельмі проста можна выкарыстаць для тэкста, які напісаў калега. Напрыклад, “Самы любімы настаўнік”. Пад такім загалоўкам можна цэлую газету выпусціць.

А загаловак “Што здарылася?” падыдзе да розных сітуацый: канфлікт у школе, аварыя на дарозе, эпідэмія… Ён нічога не паведамляе.

Загаловак “Фестываль песні” нагадвае адзін з пунктаў плана работы. Адразу задумваешся, а раптам у заметцы пойдзе пералік назваў песень і іх выканаўцаў.

Ёсць над чым падумаць, паразважаць!

Пішы матэрыялы з некалькімі варыянтамі загалоўкаў. Так і навучышся.

ХАТНЯЕ ЗАДАННЕ

1. Прапануем табе заметку, якая падрыхтаваная да друку. не хапае толькі загалоўка. Напішы свае варыянты.

Я жыву ў раённым цэнтры. Але ў выхадныя няма куды пайсці. Маладзёжнае кафэ працуе вельмі рэдка ды толькі да абеду. У кінатэатры кіно не паказваюць, бо туды ніхто не ходзіць. Дыскатэка сумная і круцяць там дрэнную музыку.

Многія рабяты сядзяць дома, а некаторыя цягаюцца, менавіта цягаюцца па падвалах.

Паважаныя дарослыя, калі ласка звярніце ўвагу на нас, на маладых!

2. Вазьмі любую газету. Знайдзі паспяховыя і няўдалыя загалоўкі. Чаму ты так вырашыў?

3. Напішы свой матэрыял з загалоўкам.

Сустрэча 8.

ЛІДЫ І ІХ ВІДЫ

ПЕРАГОРНЕМ ПІРАМІДУ

Ты ўжо не навічок і прывык да таго, што твае матэрыялы скарачаюць перад тым, як яны трапяць у газету.

Няма такога аўтара, які б спакойна ставіўся да таго, што яго публікацыю “рэжуць”, як кажуць журналісты. Здаецца, што кожны склад правераны, правільна пабудавана кожная фраза, абзац. Але паступова карэспандэнт прывыкае, па-першае, пісаць карацей, а, па-другое, скарачаць самога сябе. Каб скарачэнне адбывалася як мага хутчэй і з найменшымі стратамі у ІНФАРМАЦЫЙНЫХ матэрыялах прымяняюць метад “ліда”.

“ЛІД” (ад англійскага “вядучы”), азначае, што сутнасць падзеі выкладаецца максімальна сцісла ў ПЕРШЫМ АБЗАЦЫ: што здарылася, дзе і калі. А вось чаму адбылося і з якімі наступствамі – гэта можна выкласці ў ДРУГІМ АБЗАЦЫ. Уласныя ўражанні ад падзеі – у ТРЭЦІМ.

Гэта падобна да перагорнутай піраміды, у якой самая свежая, важная інфармацыя размешчана “наверсе”, потым ідуць менш значныя і цікавыя факты. Такая структура найбольш прыдатная для чытача. Ён хутка знаёміцца з галоўным і можа спыніць чытанне ў любы момант. Акрамя таго, матэрыял, пабудаваны па метаду “ліда”, вельмі лёгка скарачаць – гэта робіцца з канца.

І яшчэ маленькі хітрык – “піраміда” дапаможа пачаць матэрыял, а гэта часам бывае самае цяжкае. Пасля таго, як ты вырашыш, якім будзе тып ЛІДЗІРУЮЧАГА АБЗАЦА, табе будзе проста напісаць астатнюю частку матэрыяла.

ВУЗЕЛЬЧЫКІ НА ПАМЯЦЬ

Задача ліда – прыцягнуць увагу чытача да матэрыяла, “запрасіць” яго да чытання. Часцей за ўсё выкарыстоўваюцца наступныя віды лідаў:

РЭЗЮМЕ, ці кароткае выкладанне падзеі (“У нашай школе сёлета настаўнікі вырашылі аднавіць добрую традыцыю дзяжурстваў. Кожны клас, з 6 па 11, павінен адпрацаваць у якасці дзяжурных цэлы тыдзень”). Тут ёсць адказы на ўсе галоўныя пытанні: ХТО? (настаўнікі), ДЗЕ? (у школе), ШТО? (вырашылі аднавіць дзяжурствы), КАЛІ? (у гэтым годзе). У наступных абзацах пойдзе гутарка пра тое, як праходзяць дзяжурствы, і ўласныя ўражанні аўтара.

АДЗІНАЧНЫ вылучае толькі адзін важны аспект (“З нядаўняга часу мы сталі хадзіць на англійскую мову без хваляванняў, што на нас накрычаць, ці паставяць двойку”).

ДРАМАТЫЧНЫ (“Сёння раніцай у нашай школе была аб’яўлена эвакуацыя. Невядомы сказаў па тэлефоне, што ў настаўніцкай закладзена бомба”).

ЦЫТАТНЫ (“На пытанне, ці былі вы на дыскатэцы, большасць старшакласнікаў адкажуць: “Канешне! Музыка іграе, людзі дзёргаюцца, часам гульню якую арганізуюць для парадку”).

АДЦЕНКАВЫ – сцэнічны, апісальны (“У чацвер я не здолеў прыйсці ў школу, а на наступны дзень аб гэтым вельмі пашкадаваў. Дзяўчынкі гаварылі без умолку, абмяркоўваючы падзеі ўчарашняга дня”).

ПЫТАЛЬНЫ (“Якая дзяўчынка не марыць пра куклу Барбі?”).

АНАНСУЮЧЫ знаёміць з падзеяй, што яшчэ будзе (“Праз тыдзень ШКАПу споўніцца 10 год. Вось гэта будзе радасць, такую ўрачыстасць наладзяць!”).

ІНТРЫГУЮЧЫ (“Сёння выпаў снег. Вялікія сняжынкі кружыліся над горадам. Калі завіруха спынілася, усе заўважылі, што снег зялёны”).

АНАЛІТЫЧНЫ – у першым абзацы аўтар робіць вывад (“Здаецца, у мінулым годзе група “ВІАгра” расчаравала многіх прыхільнікаў”).

РЭТРАСПЕКТЫЎНЫ – даецца гістарычная спасылка (“З даўніх часоў дзяўчаты варажылі, імкнуліся даведацца, хто вызначаны ім лёсам”).

АДЗІНАЧНЫ “ВЫСТРАЛ” складаецца часам з 2-3 слоў (“Паведамленне для модніц!”).

Існуе вялікая колькасць другіх лідаў: сюрпрыз, кантрасны, сітуацыйны, анекдатычны, статыстычны і інш. Выбіраючы тып ліда, можна паспрабаваць тры-чатыры, а потым выбраць лепшы. Эксперыментуй!

ПРОБА ПЯРА

ПРАСПЯВАЙ НАМ, КАЗАЧНІК!

Звычайны школьны панядзелак і раптам такі падарунак: у клас уваходзіць паэт і чараўнік і па казачнай дарозе вядуць у далёкую старажытную Русь…

Яраслаў Каураў, казачнік з тэатра, які існуе пры ЦДТ, спяваў нам, вучням школы, пра валацужных артыстаў і іх складанае жыццё.

Песні казачніка былі поўныя глыбокага сэнсу. І як прыемна адчуваць, што ў наша трывожны і складаны час не перавяліся на Зямлі добрыя чараўнікі і казачнікі. І жывуць па сённяшні дзень, і пішуць разумныя добрыя казкі на радасць усім дзецям.

Насця Старцава.

ХАТНЯЕ ЗАДАННЕ

1. Вызнач, які тып ліда выкарыстаны ў інфармацыйнай заметцы. Перарабі гэту заметку так, каб лід быў іншым. Лепш за ўсё напісаць 2-3 варыянты.

2. Вазьмі любую газету. Паспрабуй вызначыць тыпы лідаў, якія ў ёй сустракаюцца.

3. Працягні фразу: “Дарослыя павінны нас абараняць ад…”. Калі атрымаецца, паразважай на гэту тэму і напішы заметку.

4. Напішы інфармацыю, выкарыстоўваючы метад “ліда”. Не забудзь пра загаловак!

ІНФАРМАЦЫЯ – АБГАНЯЙ ЧЫТАЧА!

РЭПАРЦЁР – ГЭТА РАЗВЕДЧЫК

Калі параўноўваць журналістыку з арміяй, дык рэпарцёр, які здабывае інфармацыю, – гэта разведчык, значыць, перадавы край. Ён павінен паўсюль быць раней за іншых.

Ты, мабыць, бачыў у заходніх кінафільмах, як рэпарцёры, абганяючы адзін аднаго, імчаць да тэлефонаў-аўтаматаў, каб прадыктаваць у рэдакцыю гарачую навіну.

Пры такой аператыўнасці і стыль выпрацаваўся падыходзячы: гаварыць коратка і толькі па сутнасці, толькі пра галоўнае.

У агульным расказе пра жанры мы паказвалі адрозненні ў пытаннях, на якія адказваюць розныя жанры. Для інфармацыі характэрны толькі: ШТО? ДЗЕ? КАЛІ? Гэта значыць, для таго, каб канкурэнты не абагналі, неабходна дыктаваць толькі самае галоўнае. А ўжо заўтра-паслязаўтра можна пісаць падрабязнасці і выказваць свае адносіны да падзеі. Але сёння – толькі ШТО? ДЗЕ? КАЛІ?

ВІДЫ ІНФАРМАЦЫЙ

АНАНСУЮЧАЯ. Звычайна выходзіць напярэдадні падзеі, папярэджвае, што яна адбудзецца (Пятага ліпеня можна будзе назіраць камету, восьмага пачнецца выстава, а дванаццатага чакаюць прыезд дэлегацыі замежных гасцей). У такой інфармацыі няма ацэнкі аўтара.

ГАРАЧАЯ (З МЕСЦА ПАДЗЕІ). Самыя гарачыя навіны. Часам у месцы падзеі ствараецца цэлы штаб, каб даваць свежыя навіны. Такая тэма не сыходзіць са старонак газеты некалькі дзён. Ацэнкі аўтара пакуль яшчэ няма.

ПАСЛЯ ПАДЗЕІ. Расказ можа змяшчаць падрабязнасці і ацэнку падзеі аўтарам, яго меркаванні аб тым, што адбылося.

ІНТРЫГУЮЧАЯ. Каштоўнасць такога віду інфармацыі не ў падзеі, а ў тым, як аўтар здолеў яе падаць чытачу.

Безумоўна, нельга замыкацца на гэтых відах інфармацыі. Свет заўсёды багацейшы за нашыя схемы. Пашукаць, дык можна знайсці яшчэ не адзін від. Навучыся пакуль пісаць такія і адрозніваць адзін ад другога. З часам выпрацуеш для сябе і новыя.

ВУЗЕЛЬЧЫКІ НА ПАМЯЦЬ

Самае цяжкае – здабыць інфармацыю. У гэтым і заключаецца талент рэпарцёра.

У добрага рэпарцёра заўсёды ёсць свае інфарматары. Гэта сакратары і рэферэнты кіраўнікоў розных рангаў і іншыя людзі, якія валодаюць рознай інфармацыяй.

Калі ты калі-небудзь атрымліваў ад іх тэму і давяраеш гэтым людзям, карыстайся і ў далейшым. Трэба падтрымліваць са сваімі інфарматарамі добрыя адносіны, гаварыць з імі не толькі па справе, але і на цікавыя тэмы: пра спорт, дзяцей, кветкі і іншае.

НАВОШТА ЧЫТАЮЦЬ ІНФАРМАЦЫІ!

Імкненне да ведаў. “Проста хочаш ведаець, што і дзе адбываецца” (В. Цой). Неабходна ўлічваць, што ў чытачоў розныя патрабаванні і імкнуцца разнастаіць навіны: палітычныя, эканамічныя, спартыўныя, навіны культуры і іншае.

Грамадскія сувязі. Хочацца пагаварыць на наступны дзень з кім-небудзь: “А ты чытаў?..”. І ў гэтым абмене меркаваннямі ты не адзінокі.

Задавальненне. Сапраўднае задавальненне чытаць добрую інфармацыю з яркім загалоўкам і напісаную прафесійна.

Дапамога ў прыняцці вырашэння. Яе заўсёды аказваюць анансуючыя інфармацыі, аб’явы, рэклама.

ПРОБА ПЯРА

ФАБРЫКА ЦАЦАК

У верасні на выставе ў музеі можна было бачыць незвычайныя экспанаты – электронна-механічныя цацкі. Іх зрабілі вучні гарадской гімназіі.

Калі быць дакладным – рабяты рамантуюць (даводзяць да кандыцыі) цацкі з Германіі. Як расказаў намеснік дырэкатра гімназіі па вучэбна-выхаваўчай рабоце, займаюцца даводкай паўфабрыкатаў як дарослыя, так і вучні 8-9 класаў. Прычым не бясплатна – рабяты атрымліваюць заработную плату.

Больш за 100 найменняў цацак паступае ў бліжэйшы дзіцячы садок і магазіны. Дарэчы, каштуюць яны намнога танней за імпартныя.

Улад Надзеін.

ЯК У ВЕНЕЦЫІ

Усім нам казалі, што школа – другі дом. А для некаторых жыхароў з дамоў на берагу Прыпяці яна можа стаць домам нумар адзін.

У сувязі з чакаемай вялікай паводкай (чакаюць, што вада дасягне нават другога паверха) ў школе вызвалілі ад парт і крэслаў некалькі класаў. Прыязджайце, адчувайце сябе як дома!

Пры неабходнсці, сем’і змогуць прыехаць сюды са сваімі рэчамі.

Юля Максімава.

РЫНКАВАЯ МАТЭМАТЫКА

На ўроку матэматыкі ў восьмым класе нашага ліцэя настаўнік, каб дабіцца ўвагі, гаворыць:

– Адзін!.. Два!.. Тры!..

Аднойчы, пасля гэтых слоў з задняй парты раздаўся голас Колі Ціханава:

– Прададзена!

Аня Беламестнава.

НАРАД НА КАНІКУЛЫ... ПА-ЗА ЧАРГОЙ!

Цяпер кожны вучань 8-10 класаў можа пайсці на канікулы на дзень раней. Для гэтага ён павінен разам з аднакласнікамі добра дзяжурыць па школе цэлы тыдзень.

Такую пастанову прыняла адміністрацыя нашай школы.

Вольга Баранава.

ХАТНЯЕ ЗАДАННЕ

1. Вызнач, да якога віда прыналежаць гэтыя інфармацыі.

2. Калі ёсць лід, то ў якіх інфармацыях і які?

3. Калі табе не падабаюцца загалоўкі, прапануй новыя.

4. Напішы інфармацыю з лідам і загалоўкам. Сам вызнач, да якога віда яна адносіцца.

5. Напішы разважанне на тэму “Дарослыя павінны нас абараняць ад...”. Жанр напісання можа быць любы.

РЭПАРТАЖ – КАРОЛЬ ЖАНРАЎ

ТЫ – ВОЧЫ І ВУШЫ ЧЫТАЧА

Ты ўжо напісаў гарачую інфармацыю пра якую-небудзь падзею? Чытач атрымаў ад цябе адказы на пытанні ШТО? ДЗЕ? КАЛІ? Але яму замала. Ён хоча ведаць ЯК гэта было.

І ты ўслед за інфармацыяй рыхтуеш для яго РЭПАРТАЖ.

Ты становішся вачамі і вушамі чытача. Таму рэпартаж неабходна пісаць так, каб у чытача склалася ўражанне, што ён сам пабываў на месцы падзеі, сам усё бачыў і чуў. Вось такі ЭФЕКТ ПРЫСУТНАСЦІ павінен стварыць твой тэкст.

А для гэтага неабходна:

- пабываць на месцы здарэння ці падзеі;

- пабачыць як мага больш: як вуж пранікаць у гушчыню падзеі;

- пачуць як мага больш: пытаць, перапытваць, даведвацца, удакладняць;

- назбіраць фактаў столькі, каб з іх можна было намаляваць яркую карціну падзеі;

- усё запісваць і фатаграфаваць.

ТЫ – МАЙСТАР ПЯРА І КІСЦІ

Тэлерэпарцёру прасцей – многае за яго зробіць тэлекамера. Але яму і больш складана: ён у прамым эфіры яшчэ не ведае, чым скончыцца гэты матч ці канферэнцыя, ён проста ідзе побач з падзеяй і каментуе яе.

У газетнага рэпарцёра, калі ён піша, ёсць хоць нейкія прамежкавыя вынікі, хоць нейкае ўражанне. У яго ёсць крыху часу на перапынак і пераасэнсаванне.

Яму можна кампанаваць матэрыял пацікавей: пашукаць цікавы лід, захопліваючы загаловак, у патрэбным месцы ўставіць кавалачкі інтэрв’ю.

О, КАРОЛЬ!

Чаму рэпартаж – кароль жанраў? Таму што ён самы чытаемы.

Па-першае, гэта заўсёды навіна, а навіны ўсіх прыцягваюць.

Па-другое, гэта значная падзея, бо ў іншым выпадку ты і сам не звярнуў бы на яе ўвагу.

Па-трэцяе, ты пішаш яго цікава, ярка, уражваючы, інтрыгуючы...

Па-чарцвёртае, ты выкарыстоўваеш элементы розных жанраў. Ты не пазбегнеш таго, каб не пагутарыць са спартсменам, артыстам, следчым – вось і інтэрв’ю.

І гэтак далей...

ЯК ПРАЦАВАЦЬ НАД РЭПАРТАЖАМ?

Пры напісанні рэпартажу захоўваюцца ўсе этапы працы над газетным матэрыялам:

- афармленне ідэі,

- збор фактаў,

- аналіз фактаў і складанне плану,

- чарнавік,

- перапрацоўка тэксту.

Праўда, першы і другі этапы могуць памяняцца месцамі. Гэта бывае ў тым выпадку, калі ты аказаўся адразу на месцы здарэння, і твая ідэя, зразумела, не сфармаваная. Тады ты збіраеш як мага больш фактаў, а потым глядзіш, як гэта лепш павярнуць, якая будзе ідэя.

Напрыклад, адбылася аварыя водаправода. Навокал вада, а нехта нешта капае. Ходзяць людзі, стараюцца штосьці зрабіць, выправіць становішча.

Якая ў цябе ідэя? Няма ніякай.

Ты проста даведваешся, калі гэта адбылося, па якой прычыне. Для гэтага давядзецца пагутарыць з жыхарамі суседніх дамоў, з майстрам “воднікаў”. Калі і гэтага мала, можна звярнуцца да кіраўніцтва арганізацыі. Можа быць, што прычыны аварыі ў стане труб і іх даўно неабходна замяніць. У гэтым выпадку неабходна будзе даведацца ў вышэйшага кіраўніцтва чаму яны гэтага не робяць. Верагодны адказ – няма сродкаў. Вось табе і ідэя – у водаправода няма добрага гаспадара ці нешта падобнае.

ПРА ШТО МОЖНА ПІСАЦЬ РЭПАРТАЖ?

Віды рэпартажу могуць быць самыя розныя ў залежнасці ад навіны, якую ты падаеш.

СПАРТЫЎНЫ – баі гладыятараў, хакей, футбол, лёгкая атлетыка, конны спорт.

ВАЕННЫ – рэпартаж з “гарачых кропак”, вайсковай часткі.

КУЛЬТУРНЫ – уручэнне разнастайных культурных прэмій, фестываль, конкурс танцаў і інш.

КРЫМІНАЛЬНЫ – вызваленне закладнікаў, аварыя на дарозе, рэпартаж з залы суда.

ВЫТВОРЧЫ – пуск лініі на заводзе, выпуск новай прадукцыі.

ПРАБЛЕМНЫ – паяўленне ў рацэ ядавітых рэчываў, разрыў труб.

Існуюць таксама цыклы рэпартажаў:

- з шматдзённага судовага працэса,

- з фестывалю,

- з вайсковых вучэнняў,

і многія іншыя.

ВУЗЕЛЬЧЫКІ НА ПАМЯЦЬ

КРЫНІЦЫ

У рэпартажы неабходна выкарыстоўваць УСЕ крыніцы інфармацыі:

- уласныя назіранні – каб стварыць у чытача эфект прысутнасці,

- інтэрв’ю – высветліць факты, якія не бачыў сам,

- дакумент – каб правільна падаць факты (пры гэтым сам дакумент можна і не прыгадваць у матэрыяле).

ГАЛОЎНЫ АРЫЕНЦІР – ЧЫТАЧ

Заўсёды пытай у сябе перш чым пісаць рэпартаж:

- Наколькі гэта важна і цікава чытачу?

- Ці свежая інфармацыя, альбо ці чытач нешта ведае пра гэту падзею?

- Што галоўнае ў матэрыяле – падзеі ці людзі?

Ты можаш сказаць: навокал практычна няма цікавых падзей. Памыляешся. А рэпартаж са школьнага кірмаша? А спартыўнае спаборніцтва? А проста рэпартаж з цікавага ўрока? Можна цікавы рэпартаж падрыхтаваць і з суботніка.

ТЫ – ІНІЦЫЯТАР

Гэту ісціну памятай заўсёды. Без яе не атрымаецца цікавы рэпартаж.

Рэпартаж не ідзе на заданне, ён генерырую ідэі, ён сам ініцыятар збору інфармацыі – гэта яго галоўны талент. У гэтым – аснова яго паспяховай работы.

ХАТНЯЕ ЗАДАННЕ

1. Знайдзі ў любой газеце рэпартаж. Вызнач яго від (гэта можа быць і не названы намі). Якімі крыніцамі карыстаўся аўтар, якія элементы іншых жанраў ёсць у рэпартажы?

2. Назаві 3-5 тэм для рэпартажу. Напішы хаця б адзін з іх.

Сустрэча 11.

ІНТЭРВ’Ю: ЧАЛАВЕК ЦІ ПРАБЛЕМА?

КРОК НАЗАД

Табе ўжо сустракалася слова “інтэрв’ю”, калі мы гаварылі аб крыніцах інфармацыі: уласныя назіранні, інтэрв’ю, дакумент. Тады інтэрв’ю іграла для цябе дапаможную ролю.

КРОК НАПЕРАД – ЦІ ТРЭБА БРАЦЦА?

А цяпер інтэр’ю як жанр. Калі неабходна за яго брацца? Само слова “інтэрв’ю” перакладаецца як “спатканне” ці “гутарка”. Давай гэтыя два віды і разгледзім.

ІНТЭРВ’Ю-СПАТКАННЕ

Чытачу цікавы які-небудзь чалавек – вядомы пісьменнік, папулярны акцёр, алімпійскі чэмпіён, вялікі падарожнік, відны палітык. І ты сустракаешся з ім ад імя чытачоў свайго выдання. Табе цікава ўсё пра гэтага чалавека: біяграфічныя факты, яго погляды на жыццё, планы на будучае.

ІНТЭРВ’Ю-ГУТАРКА

У цябе ёсць цікавая ПРАБЛЕМА. Напрыклад, ці наведвалі нашу Зямлю іншапланецяне, чаму засталіся зімаваць лебедзі, якім будзе ў гэтым годзе веснавая паводка? І ты ідзеш за адказам да спецыяліста, які лепш за іншых ведае гэту праблему і шмат ёю займаўся. У гэтым выпадку табе практычна няважна, як гэты чалавек вучыўся ў школе, ці ўдзельнічае ён у мастацкай самадзейнасці. Цябе больш хвалююць адказы на пастаўленыя пытанні.

ВУЗЕЛЬЧЫКІ НА ПАМЯЦЬ

ПАПЯРЭДЖАННЕ:

КАЛІ ТЫ ХОЧАЦЕ ПРАВАЛІЦЬ ІНТЭРВ’Ю

- Не рыхтуйся да яго!

- Не чытай нічога па гэтай тэме!

- Нічога не даведвайся пра чалавека!

КАБ ІНТЭРВ’Ю БЫЛО ПАСПЯХОВЫМ

Рыхтуйся:

1. Прачытай усё, што можаш дастаць пра гэтага чалавека (ці па гэтай тэме).

2. Загадзя складзі спіс пытанняў. Задаваць іх, зразумела, ты будзеш па памяці, але трымай яго пры сабе на ўсялякі выпадак, раптам нешта забудзеш.

3. Прадумай свой знешні выгляд.

4. Пра сустрэчу дамоўцеся загадзя. Не спазняйся, не блытай імя, імя па бацьку і прозвішча суразмоўцы.

ЯК ГАВАРЫЦЬ З ЧАЛАВЕКАМ?

Твая галоўная мэта – заставіць суразмоўцу гаварыць.

1. Пачні размову з прыемнага.

2. Для пачатку выкарыстоўвай самае лёгкае пытанне. Можна даць чалавеку магчымасць расказаць, аб чым яму хочацца.

3. Заўсёды памятай, навошта ты прыйшоў, і самыя важныя для цябе пытанні неабходна абавязкова задаць.

4. Слухай суразмоўцу! Калі ён расказвае цікавей, чым ты прадугледзіў сваімі пытаннямі, не спяшайся збіваць яго. Лепш задай сваё чарговае пытанне пазней.

5. Не бойся паказаць, што ты нешта не зразумеў, перапытвай, удакладняй.

6. Фармулюй пытанне такім чынам, каб на яго нельга было адказаць “так” ці “не”. Не гавары: “Вам было страшна?”, лепш спытай: “Што вы адчувалі ў той момант?”.

7. Паказвай, што для цябе тэма размовы не новая, абапірайся на папярэднія даследванні.

8. Калі суразмоўца задумаўся і маўчыць, не прыспешвай яго: магчыма ён прыгадвае нешта цікавае. Чакай.

9. Калі на нейкія пытанні ён не захацеў адказваць, паўтары іх напрыканцы размовы, калі разгаворыцеся.

10. Калі суразмоўца хвалюецца з-за прысутнасці ў цябе блакнота ці дыктафона, пастарайся супакоіць яго, што гэта вашы пастаянныя памочнікі ў працы. Але пры поўнай адмове гаварыць з дыктафонам, запамінай. Запісаць усё пачутае давядзецца даразу пасля выхаду ад суразмоўцы.

11. У канцы гутаркі абавязкова падзякуй суразмоўцы і дамоўся аб магчымасці ўдакладнення дэталяў, прабелаў у матэрыяле. Папрасі нумар тэлефона.

12. Калі суразмоўца просіць, каб яму паказалі гатовы матэрыял, неабходна згадзіцца. Газету з апублікаваным інтэрв’ю дашлі на памяць.

ПРОБА ПЯРА

ЛЮБЛЮ ЎСІХ ПІСЬМЕННІКАЎ

Мая любімая настаўніца – Святлана Аляксееўна Кірава – выкладае рускую мову і літаратуру. Напярэдадні прафесійнага свята – Дня настаўніка – задала ёй некалькі пытанняў.

– Святлана Аляксееўна, чаму вы абралі прафесію настаўніка?

– Я люблю літаратуру і хучу, каб яе любілі іншыя. Мара стаць настаўнікам у мяне з дзяцінства. Яшчэ тады вельмі любіла гуляць у школу.

– З якімі школьнікамі цікавей працаваць?

– Кожны ўзрост цікавы па-свойму. Малышы – як растуць, дарослыя – якімі сталі.

– Ваш любімы пісьменнік?

– У настаўніка літаратуры не можа быць нелюбімых пісьменнікаў.

– Ці хацелі б Вы, каб Ваша дачка стала настаўнікам літаратуры?

– Як настаўнік – так, як маці – не.

– Вы не шкадуеце, што сталі настаўніцай літаратуры?

– Ні на хвіліну.

– Дзякуй за размову.

Ганна Беламестнава.

АЙ-Я-ЯЙ!

Дзяўчынка Маша рыхтуецца да інтэрв’ю: склала спіс пытанняў, на якія хоча атрымаць адказы ў чалавека, які лятае на паветраным шары.

- Марк Мацвеевіч, калі Вы ўпершыню паляцелі на паветраным шары?

- Колькі чалавек можа ляцець у шары?

- А што павінен рабіць пілот?

- Колькі часу Вы звычайна лятаеце?

- На якую вышыню Вы падымаецеся?

- Ці існуе верагоднасць падзення шара?

- Якія пачуцці ахопліваюць Вас у палёце?

- У якіх мэтах Вы выкарыстоўваеце шар у фірме?

- Ці могуць дзеці лятаць на шары, ці было калі-небудзь з Вамі ў палёце дзіця?

ХАТНЯЕ ЗАДАННЕ

1. Ці неабходна было рабіць інтэрв’ю? Магчыма, можна было выбраць іншы жанр для гэтага?

2. Наколькі пытанні Ані і Машы цікавыя чытачу? Ці хацелася б табе атрымаць на іх адказы?

3. Які з адказаў мог павярнуць матэрыял у больш цікавым напрамку, але застаўся незаўважаным? А якое пытанне Машы магло ўзнікнуць з цікавага адказу?

4. Якія пытанні ты мог бы дадаць у матэрыял Ганны?

5. Ці задаволілі цябе адказы настаўніцы?

6. Ці здолела Ганна “разгаварыць” суразмоўцу?

7. Напішы сваё інтэрв’ю з пытаннямі, якія зацікавяць чытача.

Сустрэча 12.

НАРЫС, ЗАМАЛЁЎКА

ХАТНЯЕ ЗАДАННЕ

Не здзіўляйся, што сёння яно не сканчвае сустрэчу, а пачынае яе. Як бы цяжка ні было асвойваць кожны новы жанр, асабліва такі разнастайны, як нарыс, давай паспрабуем напісаць нешта падобнае на яго. Гэта і будзе тваім сённяшнім хатнім заданнем. А зараз – наперад, асвойваць нарыс.

АСАБЛІВАСЦІ ЖАНРА

Для пачатку зазірнем у слоўнікі. Адзін трактуе нарыс як літаратурны твор, кароткае апісанне жыццёвых фактаў. Другі – як разнастайнасць аповеда, што закранае пераважна сацыяльныя праблемы. Трэці сцвярджае, што нарыс выкладае і аналізуе рэальныя факты і з’явы грамадскага жыцця.

І ўсе слоўнікі правільныя. Нарыс і яго малы від – замалёўка, апісваюць тое, што было на самай справе. Гэта і адрознівае іх ад апавядання, дзе ўсё можа быць прыдуманым ад сюжэта да імя героя.

У назвах гэтых жанраў НАРЫС і ЗАМАЛЁЎКА адчувае галоўную якасць жанра: акрэслена, занатавана частка вялікага жыцця, якое кіпіць вакол нас.

І ўсё ж галоўная якасць жанра – яго высокая мастацкасць. Невыпадкова, што нарысы любілі пісьменнікі ХІХ – пачатку ХХ стагоддзяў.

СПЫТАЙ У МЯНЕ ПРА НАРЫС

– ЦІ МОЖНА НАВУЧЫЦЦА ПІСАЦЬ НАРЫС?

– Толькі чытаючы лепшыя ўзоры гэтага жанру і спрабуючы пісаць. Не будзеш пісаць, не навучышся.

– ЦІ ЛЮБЫ МОЖА СТАЦЬ АЎТАРАМ НАРЫСА?

– А ці любы можа стаць пісьменнікам? Гэта асаблівы талент. Жанр нарыса, замалёўкі асабліва добра атрымліваецца ў людзей, уважлівых да тых, хто побач, чуллівых, неабыякавых. Высокі жанр патрабуе высокіх пачуццяў.

– КАЛІ БРАЦЦА ЗА НАРЫС?

– Калі тэма хвалюе аўтара больш, чым іншыя тэмы. Нарыс, замалёўка – гэта твой аповед чытачу, як сябру.

– НАРЫС, ЗАМАЛЁЎКА... ЧАМУ ДВА СЛОВЫ? Я ЗАБЛЫТАЮСЯ!

–  Добры нарыс – заўсёды вялікі. Па памеру падыходзіць для кнігі, па меншай меры – для часопіса, а калі для газеты, дык для вялікай. Звычайна для  газеты выкарыстоўваюць меншую форму нарыса – замалёўку. Замалёўка – малодшая сястра нарыса.

– Я НЕ ПІСЬМЕННІК. ПРА ШТО Я МАГУ НАПІСАЦЬ НАРЫС?

– Падарожжы – гэта частка твайго жыцця. Вось і нарысы падарожніка. Цікавыя людзі навокал сустракаюцца? – Вось і біяграфічныя нарысы. Існуюць і франтавыя нарысы, і ваенныя. Ды ці ёсць патрэба звужваць кола тэм, на якія можна напісаць нарыс. Галоўнае каб было натхненне, і тэма закраналася самая хвалюючая для аўтара.

– Я, ДЗЯКАВАЦЬ БОГУ, НЕ БЫВАЮ НА ФРАНТАХ,

НЕ ПАДАРОЖНІЧАЮ... ПРА ШТО МАГУ ПІСАЦЬ?

– Калі задумацца, то напісаць можна пра што заўгодна. Пра выпускнікоў тваёй школы, якія ў гады вайны ваявалі ці працавалі ў тыле, кім сталі тыя, хто застаўся ў жывых... Пра летнік, які арганізавалі валанцёры... Пра настаўніцу, якая не можа як след вучыць дзяцей... Пра жыццё ціхага хлопчыка ў класе, дзе большасць – хуліганы і задзіры... Можна прыдумаць яшчэ многа тэм. Але важна зразумець – галоўнае – твая зацікаўленасць, пачуццё хвалявання. Калі, як кажуць, хочацца выказацца ад душы.

– НЕ! МАБЫЦЬ, Я НЕ ЗДОЛЕЮ НАПІСАЦЬ НАРЫС...

– Паспрабуй для пачатку напісаць замалёўку. Нешта ты ведаеш лепш за іншых, над гэтым разважаеш больш, чым яны. Значыць, зможаш апісаць з падрабязнасцямі, дэталямі, хвалююча, пераканаўча. Калі неабходна, увядзі ў матэрыял пейзаж, партрэт, дыялогі. Пішы як расказ, толькі нічога не прыдумляй.

– АЛЕ РЭПАРТАЖ – ГЭТА ТАКСАМА АПОВЕД
З УСІМІ ПАДРАБЯЗНАСЦЯМІ...

– Рэпартаж пішацца ў канкрэтны час – у час падзеі і з месца падзеі. І людзі ў рэпартажы дзейнічаюць у рамках гэтага месца і часу. Пажарны на пажары. Вось ён кідаецца ў агонь, некага выратаваў. Усё гарыць, усё рушыцца... А ў нарысе пра гэтага пажарнага ты можаш расказаць аб яго біяграфіі, пра тое, як ён працаваў на першым у жыцці пажары, аб сям’і. Пакуль ты даведаешся ўсё пра свайго героя, сустракаючыся з ім з дня ў дзень, ты пабачыш шмат чаго з жыцця пажарнай часці, пазнаёмішся з многімі людзьмі.

Сустрэча 14.

ПАСТАЯННАЕ ТЭМАТЫЧНАЕ ЗАДАННЕ

ПЯТНІЦА, 13-е.

Лічба трынаццаць у многіх выклікае дваякія пачуцці. Нехта лічыць яе шчаслівай, іншыя наадварот. У некаторых краінах няма дамоў і кватэр з нумарам 13, паверхаў з такім парадкавым нумарам. Некаторыя фірмы не працуюць трынаццатага чысла. Як кажуць бабулькі: “Цьфу-цьфу, каб не сурочыць!”. Вось і мы, каб не сурочыць вырашылі прапусціць трынаццатую сустрэчу. Што, ты нават не заўважыў? Як жа так. Сапраўдны журналіст павінен на ўсё дробязі звяртаць асаблівую ўвагу.

А яшчэ ў самым пачатку зноў даем хатняе заданне. Не хвалюйся – яно за мінулую сустрэчу. Так, за тую, якой не было. Напішы невялікі матэрыял пра ПЯТНІЦУ, 13-е. Даем табе магчымасць выбіраць і жанр, і аб’ём, і тэму. Галоўнае, каб з цікавасцю чыталася. Адточвай пёры, журналіст!

ЯК ЗМАГАЦЦА З ПАСТАЯНСТВАМ

Карэспандэнтам даюць як звычайныя разавыя, так і пастаянныя тэматычныя заданні. Пачынаючы, як правіла, спрабуе сябе ва ўсіх жанрах, аб якіх мы з табой гаварылі, і пішуць на самыя розныя тэмы. Гэта неабходна для таго, каб “набіць руку” і даведацца аб журналістыцы з розных бакоў. Паступова кожны карэспандэнт знаходзіць “сваю тэму”, ту, у якой ён можа найбольш яскрава праявіцца як асоба. Пастаяннае заданне прымушае журналіста займацца самаадукацыяй: чытаць адмысловую літаратуру і перыёдыку, каб быць у курсе падзей, падтрымліваць кантакты са спецыялістамі ў дадзенай галіне. Тэматычнае заданне вызначае спецыфіку: спорт, культура, экалогія, адукацыя, прамысловасць і інш.

Карэспандэнт атрымлівае заданне ад рэдактара. Але ніколі не абмяжоўваецца выкананнем толькі яго. Як мы казалі раней, карэспандэнт – вочы і вушы чытача. Ён – вочы і вушы газеты. Таму ў карэспандэнта павінны пастаянна ўзнікаць новыя ідэі. Яны называюцца ініцыятыўным зборам інфармацыі.

Чым глыбей карэспандэнт “пранікае” ў тэму, тым больш у яго ўзнікае цікавых ідэй, а значыць, і тэм для матэрыялаў.

ВУЗЕЛЬЧЫКІ НА ПАМЯЦЬ

Існуе вялікая колькасць варыянтаў вядзення тэматычнага задання. Напрыклад, ты ўзяўся за асвятленне школьных праблем.

Не губляй часу! Пастаянна, нават працуючы над невялічкімі матэрыяламі, збірай інфармацыю.

Вызнач, на якое паседжэнне табе неабходна абавязкова трапіць, каб лепш арыентавацца ў праблеме, ці ўсе яны для цябе цікавыя. Веды – гэта частка поспеху.

Знаходзь крыніцы інфармацыі. Гэта не надта складана, але адбірае час і накладвае абавязацельствы. Неабходны рэгулярны, а лепш штодзённы кантакт, няхай ён доўжыцца хаця б некалькі хвілін. Нават, здавалася б, банальная фраза “Вы, пэўна, стаміліся!..” дапамагае парушыць многія бар’еры, устанавіць добрыя адносіны. А табе гэта вельмі патрэбна.

Паважай людзей, якія дапамагаюць табе. Калі ж ты неасцярожным словам падарваў павагу ці давер да сябе – рыхтуйся да горшага: не факт, што ты зноў зможаш устанавіць такі кантакт.

Дапамагай сваім інфарматарам, калі гэта ў тваіх сілах. Дырэктару школы неабходная газета, дзе напісана пра вучня, - прынясі. У настаўніцы кошка прынесла кацят, іх неабходна раздаць. Чаму б не даць аб’яву аб гэтым у газеце? Гэта ўсё працуе на цябе.

Разам з неабходнымі пытаннямі, задавай такія, што быццам і не адносяцца да справы. Выконваючы тэматычныя заданні, мы шмат увагі ўдзяляем афіцыйным паперам, і не звяртаем увагі на тое, што самае простае пытанне можа стаць крыніцай сенсацыйнай навіны. Напрыклад, што забрала больш за ўсё часу за гэтыя дні?

Слухай і глядзі ўважліва. Толькі 10 працэнтаў матэрыялу бярэцца з таго, што гаворыцца. Гэта стэнаграфічная частка. Журналісцкая частка – тваё ўменне назіраць, аналізаваць, адбіраць патрэбнае і выдаваць галоўнае. Чытач ведае па гэтай тэме вельмі шмат. Каб твае матэрыялы чыталі, ты павінен ведаць яшчэ больш! Памятай, рэпарцёрства заснавана на інтуіцыі і адчуваннях. Іх і выкарыстоўвай!

Звяртайся да афіцыйных дакументаў і крыніц. Рэгулярна праглядай дакументы, якія ў цябе ёсць. Дабівайся, каб табе іх давалі. Заўважай усе змены ў афіцыйных паперах.

Завядзі нататнік. Там ты можаш запісваць самыя цікавыя звесткі па тэме, на якую пішаш. З часам гэта табе абавязкова спатрэбіцца.

ХАТНЯЕ ЗАДАННЕ

1. Вазьмі некалькі апошніх нумароў любых газет. Знайдзі заметкі, з якіх можна было б зрабіць артыкул. Што не дарабіў аўтар, з кім не пагаварыў, да якой інфармацыі не дабраўся?

2. Якое пастаяннае тэматычнае заданне ты б хацеў мець у газеце? Калі гэта новая рубрыка, прыдумай ёй назву. Чамы ты абраў менавіта гэтую тэму?

3. Напішы сваю заметку ці артыкул. Паспрабуй паглядзець на праблему з некалькіх бакоў, прааналізуй факты, а не проста раскажы пра іх.

Сустрэча 15.

АНАЛІТЫКА

СЛОВА Ў АБАРОНУ

Аналітычныя жанры напаўняюць газеты больш, чым таго хацелі рэдактары і чытачы. Журналіст таксама чалавек, і яму хочацца паразважаць, параіць нават тады, калі яго не просяць.

У большасці газет розных краін дакладна падзелены матэрыялы інфармацыйныя, якія змяшчаюць толькі навіны, і аналітычныя. Ім адведзены розныя старонкі газет. А рубрыкі адразу арыентуюць чытача, дзе навіны, а дзе каментары да іх. У шэрагу краін лічыцца парушэннем правоў чалавека, калі ім замест навін прапаноўваюць яшчэ і трактоўку іх журналістамі.

І ўсё ж, аналітычныя жанры не знікаюць з газетных палос, значыць, гэта некаму патрэбна! Выказванне новых меркаванняў, ідэй – дзе ж, як не ў газеце. Абмен меркаваннямі, арыгінальны погляд на звыклыя рэчы – у газеце ўсё гэта намнога глыбей, чым на радыё і тэлебачанні.

ЗАПОМНІ ІХ НАЗВЫ

РЭДАКЦЫЙНЫ АРТЫКУЛ – найбольш карысны і любімы рэдактарамі жанр. Ён вызначае характар газеты, устанаўлівае адносіны паміж газетай, чытачом і грамадствам. Можа быць на любую тэму: музыка, ураджай, вышэйшая адукацыя, мода і інш.

КАРЭСПАНДЭНЦЫЯ – жанр, які змяшчае аналіз падзей на канкрэтным участку ў канкрэтны час. Гэта апісанне невялічкага перыяду жыцця, але з супастаўленнем фактаў. Журналіст робіць канкрэтныя вывады і прапановы ў адрас названых людзей ці арганізацый.

Карэспандэнцыя бывае:

- станоўчая (інфармацыйная) – аналізуе станоўчы досвед,

- пастановачная – ставіць новую праблему ці расказвае аб тым, што яна магчымая,

- крытычная – развагі журналіста аб прычынах адмоўных з’яў.

АРТЫКУЛ – жанр, які абагульняе з’явы рэчаіснасці. У ім ёсць ясная думка, лагічны стрыжань, а выкладзеныя факты падкрэсліваюць асноўную думку:

- перадавы (рэдакцыйны) – водгукі на падзею,

- тэарэтычны – часцей за ўсё, меркаванні спецыялістаў,

- праблемны (пастановачны) – адрозніваецца ад карэспандэнцыі шырынёй ахопленай дзейнасці,

- каментар,

- агляд (спартыўны, музычны, тэатральны і інш.),

- рэцэнзія (на кнігу, спектакль, канцэрт, кінафільм і інш).

ПРОБА ПЯРА

ЛЮДЗІ НАШАГА ГОРАДА

Многа разоў мне хацелася сказаць: паглядзіце, хто жыве побач з намі!

Часам у гэтай ролі быў нехта брыдкі. Але часцей за ўсё гэта добрыя людзі, прычым мне не знаёмыя.

Аднойчы ехала на тэніс. Часу было зусім мала. І тут голас вадзіцеля: “Выходзім, электрычнасць закончылася!”. “Вось так!” – падумала я і пачула:

– Няўжо мужчын мала, давайце штурхнем!

– Хто ж тралейбусы штурхае? – узрушыўся вадзіцель.

Але мужчыны ўжо выйшлі і пачалі штурхаць. Вадзіцель не замінаў. І электрычнасць, быццам пачуўшы сяброўскі вясёлы рытм, уключылася. А заціхшы тралейбус пачуў голас двухгадовага малыша:

– Калі вырасту, буду ўсе тралейбусы штурхаць!                Юля Уладзімірская.

А ІМ У ДРУГІ БОК?..

У гэтым годзе наш 7-а клас стаў ліцэйскім. Вестка стала для нас не вельмі радаснай. Ад ранейшага класа засталося менш за палову. У ліцэйскі ж сабралі лепшых вучняў з усіх класаў. Нам належыць прайсці узмоцненую праграму па матэматыцы.

Ліцэйскі клас – добра, можна ўдасканаліць веды. Але ж і шкада адначасова. Наш клас быў незвычайны. У нас, як ні ў кога больш, былі паходы з начоўкамі і песнямі ля вогнішча. Мы разам адпачывалі нават на канікулах.

У мінулым годзе нам сказалі, што  мы можам адмовіцца ад ліцэйскага класа, тады ў нас не будзе многіх падручнікаў і нават некаторых прадметаў. Мы ўздыхнулі і... пагадзіліся. Цяпер нават спіну разагнуць няма калі. А нашы сябры – у іншым класе...                                                                   Каця Папова.

ХАТНЯЕ ЗАДАННЕ

1. Паспрабуй вызначыць, дзе які жанр.

2. Усе матэрыялы “Пробы пяра” размешчаны з улікам абмежаванага месца, а наогул яны маглі быць значна большымі па памерах. Уважліва пачытай тэксты, прааналізуй. Напішы артыкул або карэспандэнцыю на свой густ.

Сустрэча 16.

ЯК РОБІЦЦА ГАЗЕТА?

ВУЗЕЛЬЧЫКІ НА ПАМЯЦЬ

Пішы тэкст з аднаго боку ліста. Так лягчэй правіць і рыхтаваць матэрыял да друку.

Пакідай палі. Калі неабходна перарабіць сказ ці фразу, рэдактар вынясе яе на свабодную прастору.

Пішы зразумела, пакідаючы адлегласць паміж радкамі, каб туды, пры неабходнасці можна было дапісаць яшчэ адзін радок.

Выкарыстоўвай абзацы. Калі тэкст ідзе суцэльна, без разбівак, яко складана чытаць.

Асабліва старанна пішы прозвішчы і імёны людзей, лічбы, назвы. Не забывай, што нават адна няправільная літара можа прывесці да грубай памылкі.

Пазбягай скарачэнняў у назвах. Не ўсе ведаюць, напрыклад, што СМІД – гэта Саюз моладзі і дзяцей. Скарочаныя назвы ужываюцца ў афіцыйных дакументах, але яны не ўпрыгожваюць газету.

Рукапіс абавязкова падпішы! Калі ты вырашыў паставіць псеўданім, у дужках напішы сапраўднае прозвішча – рэдактар павінен яго ведаць.

Асвойвай камп’ютэр!

ТЫ – РЭДАКТАР

У журналістыцы, як мы ўжо казалі, усё пачынаецца з рэпарцёра. Рэдактар можа зрабіць сваю частку працы толькі пасля таго, як сваю зробіць рэпарцёр.

Нарэшце, усе матэрыялы, запланаваныя ў нумар, на стале. Але гэта яшчэ зусім не газета. Пачынаецца рэдагаванне і падбор матэрыялаў па рубрыках.

Калі аўтар старанна абдумвае кожную фразу свайго матэрыяла, ён можа не хвалявацца аб тым, што зробіць з ёй чалавек, які будзе рэдагаваць рукапіс. Аднак ёсць асноўныя прынцыпы рэдагавання. Давай паспрабуем разабрацца ў іх.

Любая дробязь, памылка – рэчавая, стылічтычная, лагічная ці фактычная – вельмі шкодзяць матэрыялу. Таму рэдагаванне неабходна для таго, каб забяспечыць сэнсавую зразумеласць і накіраванасць тэксту, зрабіць матэрыял больш ёмістым і выразным. Асаблівай увагі патрабуюць фактычныя памылкі – у назвах устаноў, геаграфічных пунктаў, лічбах, храналагічных дадзеных, адзінках вымярэння, гістарычных звестках і г.д.

У выпадку амаль ідэальным рукапіс патрабуе мінімальнай работы – уважлівай вычыткі з тым, каб выправіць памылкі пры наборы, граматычныя недакладнасці, праверыць лічбы, назвы, даты. Але часцей патрабуецца больш значная праўка. Лепш зрабіць яе рукамі аўтара, выказаўшы свае заўвагі.

“Вышэйшы пілатаж” рэдагавання і высокая ступень прафесіяналізма карэспандэнта дасягаюцца, калі аўтар можа паглядзець на свой уласны матэрыял вачамі рэдактара.

ПАЧЫНАЕМ МАКЕТАВАННЕ

Перш чым вярстаць нумар газеты, ты павінен дакладна ўяўляць, дзе і які матэрыял будзе знаходзіцца, стварыўшы макет ці графічны план вёрсткі палос газеты.

Для пачатку разбяры ўсе матэрыялы па значнасці (ад гэтага залежыць выбар паласы) і аб’яднай у рубрыкі. Рубрыка – гэта загаловак тэматычнага раздзела (“Класны пакой”, “Падзеі: дзень за днём”, “Парк культуры”, “Малая радзіма”, “Дзённік” і інш.). Адкрываючы старонку, чытач прыкладна ведае, аб чым пойдзе размова. Рубрыкі – своеасаблівыя арыенціры на газетнай паласе.

Нават самую цікавую газету складана ўявіць без ілюстрацый (фотаздымкаў і малюнкаў). “Адна карціна мае большае значэнне, чым тысяча слоў”, – гаворыць усходняя прымаўка. Ілюстрацыя не проста ўпрыгожвае газету, яна тлумачыць і дапаўняе тэкст, перадае яго настрой і афарбоўку. Рэдактар павінен быць упэўнены, што ілюстрацыі адпавядаюць рэчаіснасці, добраму густу, не збіваюць спанталыку.

Першая старонка дае шырокія магчымасці для выяўлення афарміцельскага майстэрства, для вынаходніцтва. Галоўная задача першай паласы – каб чытач схапіў газету і не адклаў яе ў бок, а з захапленнем акунуўся ў падарожжа па яе старонках. Газету павінны імгненна адрозніваць ад іншых, таму дызайн неабходна накіроўваць на стварэнне ўласнага іміджу. Часцей за ўсё на першай старонцы размяшчаюць вялікую карцінку, што ілюструе самы цікавы матэрыял нумару.

Камп’ютэрнае макетаванне дае волю рэдактарам, але і значна абмяжоўвае іх, таму многія поласы малююцца з дапамогай бумажных макетаў. Маляванне макетаў – гэта не дакладная навука. У кожнай рэдакцыі могуць існаваць свае правілы. Галоўнае, каб вярстальшчыкі маглі перакласці мову макета на мову нармальнай газетнай старонкі, правільна зразумеўшы ўсе адзнакі рэдактара.

КРЫХУ АБ КАМП’ЮТЭРНАЙ ВЁРСТЦЫ

У сярэдзіне васьмідзесятых гадоў мінулага стагоддзя ў выдавецкай справе адбылася рэвалюцыя. У гэту галіну прыйшоў камп’ютэр, былі створаныя настольныя выдавецкія сістэмы. Яны ўключаюць у сябе сам камп’ютэр, лазерны прынтэр, сканер. Існуюць спецыяльныя камп’ютэрныя праграмы, якія дазваляюць макетаваць газетную паласу проста на экране манітора.

Працэс вырабу газеты выглядае наступным чынам. Наборшчыкі, а часам і самі журналісты, набіраюць матэрыялы. Усе памылкі на арыгіналах выпраўляе карэктар, рэдагуе рэдактар. Пасля ў работу ўключаюцца спецыялісты па камп’ютэрнай вёрстцы. Усе фотаздымкі і малюнкі з дапамогай сканера ці лічбавай фотакамеры ўводзяцца ў камп’ютэр і размяшчаюцца на поласах.

Пры камп’ютэрнай вёрстцы магчымасці афармлення газеты неабмежаваныя. Можна выкарыстоўваць разнастайныя шрыфты, любы памер літар, самую складаную графіку. Каб выправіць памылку, дастаткова некалькіх націсканняў на клавіятуры.

Гатовыя палосы раздрукоўваюцца з дапамогай лазернага прынтэра на паперы, правяцца памылкі. На спецыяльнай плёнцы поласы трапляюць у друкарню. Тут робяць афсетныя формы і друкуюць неабходны тыраж. 

ХАТНЯЕ ЗАДАННЕ

ЦЯПЕР ТЫ ВЕДАЕШ УСЁ...

...І можаш рабіць самастойна ўласную газету ў школе. Калі засталіся пытанні, не саромейся, задавай, дапаможам.

Перш, чым узяцца за справу, неабходна адказаць сабе на некалькі пытанняў:

1. Што ты і твае сябры хочаце сказаць тым, хто побач, са старонак газеты? Спачатку здаецца, што гаварыць можна аб праблемах узросту і школы. Газета можа быць вузканакіраванай, але лепш разнастаіць яе тэматыку...

2. З кім ты будзеш весці размову - з равеснікамі ці дарослымі? Дапускаецца і замена роляў. Ад “адрасу” залежыць мова і настой усёй газеты.

3. Як зацікавіць будучых чытачоў? Гэта магчыма зрабіць цікавым падборам матэрыялаў ці іх падачай (добрыя загалоўкі, незвычайныя рубрыкі і г.д.).

4. Да чаго будзе падобнае тваё выданне? Калі ў тваім распараджэнні ёсць камп’ютэр, зразумела, неабходна выкарыстоўваць яго. Калі ж матэрыялы вы можаце друкаваць толькі на машынцы, не хвалюйцеся – і з машынкай можна рабіць прыгожую газету, якую з задавальненнем будучь чытаць. А тыражаваць яе можна на ксераксе.

Эксперыментуй! У цябе абавязкова ўсё атрымаецца!

У ДОБРЫ ШЛЯХ!

ІДЗІ Ў НАГУ З ЧАСАМ

У гэтым свеце ёсць некалькі рэчаў, якія дапамагаюць журналістам у іх працы. Яны даступныя – знайдзі іх і навучыся карыстацца.

Гэта дыктафон (без яго некаторыя людзі нават не стануць даваць інтэрв’ю), штодзённік (у які, акрамя іншага, можна запісваць і ідэі-планы новых матэрыялаў), рабочы блакнот (ён павінен заўсёды быць з табой – для наброскаў, нататак па ходу збору інфармацыі, запісу складаных слоў – каб потым не памыліцца), блакнот для тэлефонаў і візітак (фіксуй усе адрасы і тэлефоны, якія табе трапляюцца падчас работы – потым мінімум адзін абавязкова спатрэбіцца), фотаапарат (калі ты здольны прынесці ў рэдакцыю не толькі тэкст, але і фотаілюстрацыю да яго, гэта вялікі плюс табе), камп’ютэр (Word ты проста абавязаны ведаць), электронная пошта (невялікае інтэрв’ю анкетнага тыпу можна атрымаць і па E-mail) і сетка Інтэрнет (складаны, але каштоўны склад крыніц інфармацыі).

ПЕРАДАПОШНЯЕ ПРАВІЛА
Яго аўтарства належыць Сакрату: “Ніколі не слухай ніякіх парад. У тым ліку і гэтай”. Думай сам. Даходзь да ўсяго самастойна. Падвяргай сумненню любыя парады і правілы – разважай. Усё, што напісана на папярэдніх старонках – толькі повад для разважанняў. Не больш.

АПОШНЯЕ, САМАЕ КАШТОЎНАЕ ПРАВІЛА
Ніколі не здавайся! Абавязкова будуць моманты, калі захочацца “кінуць усё і паехаць далёка-далёка”. Але, пераадольваючы цяжкасці, мы становімся мацнейшымі. І чым больш складаная задача, тым больш значная перамога.

Упэўненасць у сабе газетчыка прама прапарцыянальная колькасці і якасці апублікаваных ім артыкулаў. Прачытання і нават вывучвання усемагчымах дапаможнікаў не дастаткова для таго, каб лічыць сябе прафесіяналам. Таксама, як і для таго, каб навучыцца плаваць, недастаткова прачытаць падручнікі. Трэба ўвайсці ў ваду і пачаць барахтацца.

Шмат цікавых тэм будзе вывучана табой, шмат сяброў ты сустрэнеш за гады рэпарцёрскай працы. Вер у сябе і поспехаў табе, ЖУРНАЛІСТ!
Чытай кніжкі. Вядзі дзённік, які б ты мог паказаць усяму свету! Супрацоўнічай з газетамі. Не бойся. Разважай над тым, як ты пішаш, але галоўнае – ПІШЫ!

